Nəcəf Talıbov

Mərifət müəllim və başqaları
Təsvir olunan hadisələr heç zaman və 

heç yerdə baş verməmişdir. İstənilən 

məkan və şəxs  oxşarlığı tam təsadüfdür. 

Texniki proseslərin təkrarı məsləhət

görülmür və təhlükəli ola bilər.

Müəllif.

1.

Mərifət müəllim və rəis

Onu mobil telefonun zəngi oyatdı. Əvvəlcə istədi ki, telefonu götürüb harasa atsın, sonra fikirləşdi ki, heyifdir, sınıb-eləyər, zibilə düşər. Yuxusunun qədrini bilən adam  yatmazdan əvvəl, bu şoqəribin, heç olmasa, səsini azaldardı... 

Zəngə cavab verməzdən əvvəl saata baxmaq istədi. Amma baxa bilmədi. Divarda təkcə nə vaxtsa saatın asıldığı mıx qalmışdı.  Yadına düşdü ki, saatı keçən həftə kefli havasına tanışlarından hansısa qoltuğuna vurub aparıb. 

Telefon isə susmaq bilmirdi.

Pəncərədən düşən günəş şüasına baxdı: uzanıb küncdəki kreslonun üstünə düşürdü...

Paho!!! Ən azı saat  ikidir.

Telefonu götürdü:

- Alo!!!

- Salam. Mərifət müəllim?

- Bəli.

- Sizin nömrəni mənə bir dostumuz verib.

- Kim?

Zəng edən bir ad çəkdi. Mərifət müəllim qaşlarını çatdı:

- Çox gözəl. Eşidirəm sizi.

- Telefon söhbəti deyil. Görüşmək istərdim. 

- Nə vaxt? 

- Elə indi. Mən sizin evin qarşısındayam.

Mərifət müəllim ətrafına göz gəzdirdi: yooox – mənzilinə adam gətiriləsi deyil.

Zəng edən elə bil onun ürəyini oxudu:

- Yaxşı olar ki,  elə burada – maşında söhbətimizi edək.

Nə yaxşı oldu… 

- İki dəqiqəyə düşürəm.

Blokun qarşısındı beş-altı maşın dayanmışdı. Çoxusu qonşuların idi. Biri isə polis maşını idi.  Mərifət zəndlə kənardakı «Mersedes»ə baxdı. 

Polis maşınının qapını açıldı, sürücü düşüb yaxınlaşdı:

-Mərifət sənsən?

Mərifət heç gözünün ucu ilə də baxmadı.

- Mərifət müəllim sizsiniz? – Sürücü soruşdu.

Maşının arxa şüşəsi ehmalca aşağı endi:

- Mərifət müəllim! Zəhmət olmasa…
Sürücü cəld qapını açdı. Mərifət diqqətlə oturacağa baxdı, əli ilə üstünü silib əyləşdi.

Bayaqdan onun hərəkətinə diqqətlə baxan şişman kişi dilləndi:

- Maşın tər-təmizdir, narahat olmayın.

- Eşidirəm sizi!

Kişi bu dəfə Mərifətin üst-başını – köhnə cins şalvarını, süzülmüş idman köynəyini süzdü.

- Ev paltarındayam, - Mərifət etinasız dedi, - üzümü də hələ qırxa bilməmişəm.

Kişi yerində qurcuxdu:

- Mərifət… müəllim, bilirsiniz də, belə məsələlər bir az qəliz olurlar, amma dostumuz sizin bütün söhbətlərin aramızda qalacağına…
- Lirikaya ehtiyac yoxdur. Ağzı yırtıq olsa idim, çoxdan … Nə isə, keçək əsas məsələyə: qonorar nə qədərdir və nə istəyirsiniz?

Kişinin ağzı açıq qaldı:

- Birbaşa qonorardan başlayaq?

Mərifət üz-gözünü turşutdu:

- Rəis, qonorarın məbləği işin qəlizlik dərəcəsini göstərir. Siz mənim haqqımı deyəcəksiniz, sonra işdən danışacağıq, əgər verdiyiniz pul işə münasibdirsə – işləyəcəyik, əgər mənə müftə hamballıq təklif edirsinizsə – xoş gəldiniz!

Kişi qızardı:

- Nə bilim, vallah, mən nəzərdə tutmuşam ki, bu işə görə beş min, uzağı altı min dollar verim…
Mərifət müəllim qapını açıb maşından düşmək istədi.

- A kişi, bir dayan görüm! Heç işdən söhbət eləməmişik axı…
Mərifət ayaq saxladı:

- Birincisi, əgər yüngül iş olsa idi, özünüz çoxdan həll etmişdiniz! Gücünüz çatardı! Məncə, siz polis zabitisiniz, özü də yüksək vəzifəli.

- Bunu bilməyə nə var ki? – Deyib kişi əli ilə maşına işarə etdi. 

- … İkincisi, yəqin ki, mənim telefonumu verən dostumuz alçaq….

Kişi diksindi…
- … alçaq, - Mərifət təkrar etdi, - sənə deyib ki, mən bu işin öhtəsindən gələ bilərəm, sən də beş-on dollar tulapayı verərsən…
- Yox əşşi!!! – Kişi dəsmalını çıxardıb alnının tərini sildi, ətrafına boylandı. – Vallah, elə söhbət olmayıb aramızda…
- Nə isə, azı on min!!! Əgər iş çətin olsa, əlavə on min də alacağam…
- Müəllim, heç işdən danışmamışam axı?! Bəlkə heç işi görə bilməyəcəksiniz?

- Birincisi – hələ elə iş olmayıb ki, öhtəsindən gələ bilməyim. Həm də mən hər axmaq işə baş qoşmuram. İkincisi – allah eləməsin, tfu-tfu, görə bilməsəm – pul verməzsiniz!!! 

Kişi nəsə fikirləşdi:

- On min vermək olar. Amma əlavəsinə söz vermirəm. Təbii ki, işi görəndən sonra.

- Onda döşə gəlsin!

- Nə?

- Söylə görək nə olub! – Mərifət bir siqaret yandırdı.

***
- İki ay əvvəl bir biznesmeni öldürüblər. Əvvəlcə qarnına bir güllə vurublar, sonra isə bıçaqla axırına çıxıblar. İyirmi gün əvvəl isə başqa birisini eyni qaydada … beş gün əvvəl  isə üçüncüsünü…
- İndi mən qatili tapmalıyam?

- Yox. İş burasındadır ki, əvvəlki iki nəfərin bədənindən çıxarılan güllələrin ekspertizası göstərir ki, güllələrin atıldığı «Makarov» tapançaları … polis işçilərinə məxsusdurlar… Mənim şöbəmdə işləyən polis işçilərinə… 

- NƏ???

- Heç nə… Güllələrin atıldığı «Makarov» şöbəmdə işləyən polis işçilərinə məxsusdur. Bidirsiniz, ölkədə bütün qeydiyyatda olan tabel silahlarının kartotekası var, hərdən ona «gülləteka» da deyirlər, silahlardan atılmış güllələrin nümunələri orada saxlanılır. İndiki kompüter texnologiyaları da imkan verir ki, beş dəqiqədə güllənin hansı silahdan atıldığını müəyyənləşdirsin. Təbii ki, əgər həmin silah qeydiyyatda varsa…
- Bilirəm. Bəs üçüncüyə dəyən güllə?

- Hələ ekspertizadadır. 

Fasilə yarandı. 

Mərifət növbəti dəfə siqareti sümürüb tüstüsünü pəncərədən bayıra üfürdü:

- Deməli, şöbənizin əməkdaşlarının taleyi sizi narahat edir….

- Nə tale? Nə əməkdaş? Cəhənnəm olsunlar onlar! Əgər öldürüblərsə – cəzalarını alacaqlar! Məni narahat edən bu deyil!

- Bəs nədir? 

- Özüm! Vəzifəm! İşim! Gücüm! Əgər bu üçüncünün də cəmdəyindən bizim tapançalardan birinin gülləsi çıxsa məni işdən qovacaqlar! Hələ xüsusi inspeksiyanın çək-çevirini demirəm! Elə ində də rahat oturmağa qoymurlar!

- Deməli – üçüncü də…
- Hə! Hə! Yuxarıdakı dostlarımdan biri çatdırdı ki, üçüncü də belə olsa, mənim məsələmə baxacaqlar!

Mərifət sakitcə qapını açdı, maşından düşdü, gərnəşib əsnədi:

- Yox, rəis!!!

Rəis ona tərəf boylandı:

- Nə «Yox»? «Yox» nədir? Gücün çatmaz? Ağırdır? İşi götürmürsən?

Mərifət bir daha əsnədi:

- Götürərəm ey. Amma bu iş on minlik deyil…
- Nə qədər istəyirsən?

- Otuz min!!! On min də avans!!!

- Bu ki, lap soyğunçuluqdur!

- Özün bilərsən. Otuz min – vəssəlam!

- Bəs bu pulun müqabilində nə edəcəksən?

Mərifət maşına yaxınlaşdı, qapıya söykənib dedi:

- Əgər həqiqətən polis işçilərinin bu cinayətlərdə əlləri yoxdursa, mən onların günahsız olmasını sübut edəcəyəm. Təkrar edirəm: əgər həqiqətən polis işçilərinin bu cinayətlərdə əlləri yoxdursa….

Rəis köksünü ötürdü:

- Gedək, özün danışdır, bax gör günahı var, yoxsa yox…
***
İçəri iki polisin müşaiyətilə orta yaşlı, sağ əli sarıqlı, üz-gözü şişmiş bir kişi daxil oldu.

Polislər çıxan kimi kişi başladı:

- Balana qurban olum, ay rəis! Bu nə zülmdü mən düşmüşəm? İyirmi ildir ki məni tanıyırsınız, heç bir dəfə sizə yalan satmışam? Heç bir dəfə məndən naxələflik görmüsünüz? Nə buyurmusunuz – «Baş üstə» demişəm! Qurtarın məni bu bəladan! Demirsiniz ki, adam öldürmüşəm? Boynuma alıram də – öldürmüşəm! Verin işimi, gedim türməyə! Bu nə zülümdür çəkirəm. Başa düşürəm, cinayət törədilib – deməli üstü açılmalıdır, yoxsa gül kimi şöbəmizin adına xələl gələr. Nə olar ki, sizin xatirinizə, idarəmizin xatirinə gedib beş-on il yataram. 

- Qulu, nə hətərən-pətərən danışırsan?

- Nə danışıram ki, rəis? Demirsiniz öldürmüşəm? Boynuma alıram…
- Kəs səsini! Mən səndən kişi kimi soruşam: hadisə necə olub?

- Necə olasıdır ki? İki ay əvvəl gəlib evdən gətirdilər buraya, əvvəlcə elə bildim ki, hörmət edirlər, deyirlər ki, işə piyada gəlməyim, yola altmış qəpik xərcim çıxır. Amma… amma  saldılar içəri. Əvvəlcə elə-belə soruşdular ki, onu niyə  öldürmüsən? Boynuma almadım. Sonra yaxşı soruşdular, yenə boynuma almadım. Sonradan lap yaxşı-yaxşı soruşdular. Boynuma alası oldum… 

Rəislə Mərifət bir-birinin üzünə baxdılar.

- Fikirləşdim ki, çətini bura düşənə kimidir. – Qulu davam etdi. – Dirəşməyin yeri yoxdur, deməli – belə məsləhətdir. Düz tapmışam rəis? 

Rəis dinmədi.

- Fikirləşdim ki, ölüm işindən ölüm işinə də fərq var. Sonuncu dəfə soruşanda «Niyə öldürmüsən?», dedim ki, «Namus üstündə!».

- Nə? 

- Namus üstündə! Arvadımla gedirdim, bu … zərərçəkən arvadıma pis-pis baxdı…
- Kişi, sənin arvadının yetmiş doqquz yaşı var… – Rəis dilləndi.

Qulu duruxdu, bir az fikirləşdi:

- Yox rəis. Yetmiş doqquz olmaz. Az olar… o vaxt mən onu qaçırdanda, yaşı düşmürdü, ZAQSın müdiri üç yaş artırmağa on manat istədi, rəhmətlik atam da iyirmi manat verdi. O da altı yaş artırdı. Yoxsa məni tuturdular… bu hesabnan onun …
- Çərənləmə! Sənin arvadının yaşı nəyimə lazımdır!

- Nə isə, rəis, - Qulu davam etdi. – O arvadıma pis-pis baxdı, mən də özümü unutdum, bıçağı soxdum onun qarnına!!!

- Nə bıçaq, nə zad? Onu tapança ilə vurublar!

- Rəis, mən tapança ilə necə vura bilərəm? Ömrü boyu tapançamda güllə olmayıb.

- Necə? Sənə şöbədə gülləsiz verirdilər tapançanı?

- Yox! Güllə ilə! Amma postovoy Məmmədağanın əlində tapançası təsadüfən açılıb qaynanasına yanına dəyəndən sonra onu işdən qovdular, mənim də gözüm qorxdu. Odur-budur, alan kimi tapançanı boşaldıram, güllələri yan cibimə, tapançanı isə qoyun cibimə qoyuram.

- Bəs koburaya nə qoyursan?

- Necə yəni «nə»? Pendir-çörək! Hamı belə edir. Bircə Əhmədağadan başqa.

- Bəs Əhmədağa?

- O sosiska- çörək qoyur. İmkanlıdır!

Mərifət rəisin üzünə baxdı, başını buladı:

- Məsələ aydındır.

Rəis stolun boyründəki düyməni basdı, müşaiyətçi polislər içəri girdilər.

- Atana-anana qurban olum, rəis! Olan olub, keçən-keçib, bircə xahişim var!

- Nə xahiş?

- Tutursunuz – tutun, heç olmasa baldızımın oğlunu şöbədə o kin… kin… şoqəribin adı yadımdan çıxdı… itəbaxan ştatı var ey…

- Kinoloq. – Müşaiyətçi polislərdən biri dedi.

- … Hə, hə, kinoloq! Bax o işə qoyun onu, heç olmasa aradabir mənim yetimlərimə də görüm-baxım edər. Hər halda xalası uşaqlarıdır.

Rəis əlinə yellədi. Qulunu apardılar.

- Ay qız, zəng edən olmamışdı ki? – Rəis sol tərəfindəki paneldə düyməni basıb soruşdu.

- Yox!

- Onda çay gətir!

- …İki stəkan! – Deyə Mərifət əlavə etdi.

- İki stəkan!

Bir dəqiqədən sonra içəri bir xanım daxil oldu. Hündür boylu. Gözündə də eynək. Əlində də  podnos.

Xanım stəkanları stolun üstünə qoyan zaman soruşdu:

- Rəis, o detektiv bu cənabdır?

- Hə. Nədir, oxşamır?

- Yox. Mən onu hündür boylu, saçları azacıq tökülmüş, dolu bir … cənab kimi təsəvvür edirdim.

- Dronqo kimi?

- Hə. Bu cənab isə tam əksinədir. Üstəlik ondan «Farenqeyt» ətri gəlmir.

- Ay qız səfehləmə, o qədər Dronqo oxumusan ki, başın xarab olub. Get işinin dalınca!

Xanım dodaqlarını büzüb otaqdan çıxdı.

- İşi peşəsi detektiv oxumaqdır. Macal tapan kimi də başlayır mənə söyləməyə… Bağ belə, bostan belə…

- Dronqo mənim də sevimli qəhrəmanımdır. – Mərifət çaydan bir qurtum aldı.

-  Dronqo – əsil bayquşdur! 

- Mən də o fikirdəyəm! – Mərifət təsdiq etdi. – O əsasən gecələr işləyir, gündüzlər yatır. Müdrikdir. Ümumiyyətlə, çox ağıllı və diqqətlidir. Üstəlik yüksək analitik zəkaya malikdir. Yəni, qərb mədəniyyətindəki bayquşa xas olan bütün müsbət keyfiyyətlər onda var!

- Nə zəka? Nə mədəniyyət? Nə qərb, nə şərq? Mən dədə-baba qaydasında deyirəm ki, o bayquşdur! Yəni bəduğur!

- Niyə? – Mərifət çaşdı.

- Hara gedir – adam öldürürlər! Toya gedir – vaya dönür, qonaqlığa gedir – ev yiyəsini qayadan atırlar. Bir kitab var idi Dronqodan, biz tərəflərdən – Şəkidən yazılmışdı, bir az oxudum, iki-üç adam ölən kimi tulladım kənara... 

- Axı Dronqo həmin cinayətləri üstünü xüsusi bir ustalıqla açır!

- Müəllim, nə prokurora, nə polis rəisinə belə cinayət də, onun üstünün açılması da qətiyyən lazım deyil! Elə bilirsən bizə sağ ol deyirlər? Əlli yerə hesabat veririk, kim-kimi döydü, kim-kimi soydu... Axırda da deyirlər ki, «Siz hara baxırsınız ki, ərazinizdə bu qədər cinayət halları baş verir?». Mən bura təzə gələndə, telefon oğurluğunun sayı- hesabı yox idi. Axırda əməkdaşları, nə bilim sahə müvəkkillərini yığdım, dedim ki, kimin ərazisində telefon oğurlansa- onun özünə təzəsini aldıracağam. Özü də bahalısını! Odur-budur ərazimdə telefon oğurlanmır...

- Ölüm işlərinin də qarşısını beləcə alsa idiniz pis olmazdı... – Mərifət mızıldandı.

- Nə?

- Heç...

Bu dəfəki sükut bir az uzun çox oldu. 

- Yaxşı, başlayaq! – Mərifət sükutu pozdu: - Ekspertizanın rəylərinə inanmaq olar?

- Hə.

- Birinci qətl zamanı Qulunun harada olması yoxlanılıb?

- Hə. Ərazidə post-patrul xidmətində olub. Yoldaşları da təsdiq edirlər. 

- Qulunun silahından sonuncu dəfə nə vaxt atəş açılması ekspertiza tərəfindən yoxlanılıb?

- Yoxlanılıb. Amma silah təmizləndiyinə görə müəyyən etmək mümkün olmayıb. Daha doğrusu, ekspertizadakı uşaqların deməsinə görə, silahdan son aylarda atılmayıb. Ekspertlər özlərini sığortalamaq üçün belə qeyri-müəyyən rəy veriblər.

- Belə də olur?

- Əlbəttə. Hər şey olur. Onlar yazsa idi ki, silahdan atılmayıb, Qulu da boynuna alsa ki, qətli o törədib, ekspertlərin işi fırıq olardı. Odur ki, yazıblar: «müəyyən etmək mümkün olmadı», vəssəlam.

- Keçək ikinci hadisəyə. 

- O da birinci kimi. Amma silah zabitə məxsusdur. Qalan şeylər eynidir.

- Zabit də hadisəni törətdiyini boynuna alıb?

Rəis kresloya söykəndi:

- Bizi nə sayırsınız? Əlbəttə yox. Heç  həbs də olunmayıb. Müvəqqəti vəzifədən kənarlaşdırılıb, şəhəri tərk etməməsi barədə dilindən iltizam alınıb.

- Bəs hadisənin qurbanları barədə nə məlumdur?

- Tamamilə fərqli insanlar… olublar. Birinci biznesmen, ikinci müəllim. Hələ ki, təhqiqat qrupu tərəfindən onları əlaqələndirən heç bir hal, əlaqə, ümumi cəhət  aşkar olunmayıb.

- Bəlkə nəsə olub, amma təhqiqat qrupu….

- Yox! Belə şey qəti mümkün deyil. Buna tam əminəm.

- Qətl yerlərinə baxış keçirilməsinə dair protokollara, şübhəli şəxslərin ifadələrinə baxmaq olar?

- Hə. Nə lazım olsa de, sürücüm çatdırar. Sizə onun telefonundan zəng etmişdim. Nömrəsi yaddaşda qalmış olar. Nə lazım olsa zəng edin.

- Telefonumun ekranı sınıb, göstərmir. Həm də niyə zəng edirəm ki, özünüzə deyə bilmirəm? 

- Buyurun, deyin.

- Bayaq dediyim kimi, protokollar, ifadələr və avans.

- Nə avans?

- Bayaq danışdığımız  kimi: on min… 

Rəis yenə köksünü ötürdü: 

- Baxın ha… Birdən… 

Mərifət qımışdı:

- «Birdən…» söhbəti yersizdir. Elə şey olsa, allah eləməsin, əlinizdən qurtarmaq olar?

- Yox!!! – Rəis qətiyyətlə dedi. Balaca bir pauzadan sonra isə əlavə etdi: -Pulu da sürücüm çatdırar. Sənədlərlə isə burada tanış ola bilərsiniz. Ancaq ki, nəzərə alın: sənədləri kənar şəxslərə…
- Ayıb deyil? Onda elə başlayaq. Bir xahişim də var…
- Nə xahiş?

- Uşaqlardan birini göndərin, bir dönər, bir ayran alsın. Hə, bir qutu da siqaret. Yaxşısından.

***

Hadisə yerinin ünvanı, təsviri, meyidin hansı vəziyyətdə olması... Ölçülər... Qonşuların ifadələri... heç nə...

Yeganə maraqlı şey hadisə yerlərindən tapılan əşyalar idi: bir tay qaloş (iki nömrə, geyinilmiş, altı deşik, sol tayı), içərisindən pis qoxu gələn ayaqqabı qutusu, sellofon torba, metal boru qırığı (paslı, on beş millimetrlik, otuz iki santimetr uzunluğunda), plasmas parçaları (kiçik ölçülü, ağ rəngdə, üç ədəd), boş siqaret qutusu («Kent 8», bir ədəd), çirkli parça qalıqları (boz rəngdə, kiçik ölçüdə).

Hadisə yerindən «Makarov» markalı tapançanın boş gilizi tapılmamışdır.

İkinci və üçüncü hadisə yerlərində də eynilə. Təkcə qaloş əvəzinə qadın tuflisi, bir ədəd pivə bankası (boş, alüminiumdan düzəldilmiş, «Efes») və sairə.

Qonşuların ifadələri: «Heç nə eşitməmişik, heç nə görməmişik, heç evdə də deyildik». Təkcə sonuncu hadisə yerinin yaxınlığında yaşayan nənə  atəş səsi eşitdiyin və alov gördüyünü birtəhəri xatırlayırdı: «Bala, birdən top atıldığını eşitdim, bərk qorxdum. Hələ şimşək kimi işıq da saçdı! Qorxdum! Dedim, allah eləməsin, yenə dava-zadmı başladı?». 

Axşamüstü rəis Mərifətin oturduğu otağa girdi:

- Üçüncü hadisə ilə bağlı ekspertizanın rəyi məlumdur!

- Güllə?

- Hə. Doqquz millimetrlik tapança gülləsidir. Amma «Makarov»un deyil. Belə silah bizdə qeydiyyatda olmayıb.

- Onda şükür!

- Nə şükür? Xəbər verdilər ki, mənim işdə qalıb-qalmamaq məsələmə baxılması üçün, elə əvvəlki hadisələr də bəs edər.

- İndə nə edək?

- Məsələni tezləşdirmək lazımdır. Cəmi iki gün vaxtımız var.

Mərifət bir siqaret yandırdı, nəsə fikirləşdi:

- Rəis, onda gərək sabah sürücünüzü mənim sərəncamıma verəsiniz. Maşınınızla birlikdə. Bütün gün.

- Başqa maşın olmaz? Zabitlərdən birini ayıraram...

- Yox! Onda deyəcəklər ki, rəis başından edib. Sizin maşınla və sizin sürücünüzlə olanda isə, deyəcəklər ki, rəisin adamıdır.

 «Düz deyir, köpək oğlu» rəis fikrindən keçirtdi:

- Yaxşı. Ancaq axşam işinizi qurtaran kimi sürücünü yanıma göndərin.

 «Hesabat üçün. Cənnəmə ki» Mərifət fikrindən keçirtdi.

***

Növbəti günün sonunda sürücü özünü rəisin yanına yetirdi:

- Rəis, dədəmin goru haqqı, bu dəlidir!

- Nə olub ki? 

- Başı çatmır!

- Niyə?

- Bütün gün ərzində mənə zülm edib: ora sür, büra sür!

- Bəs nə iş görüb?

- Getmədiyi yer, dindirmədiyi adam, burnunu soxmadığı deşik, eşələmədiyi zibillik, iyləmədiyi cındır qalmayıb!!! Məni də ki, əməllicə sorğu-suala tutdu.

Rəis diqqətlə sürücüyə baxdı:

- Səfehləmədin ki?

- Allah eləməsin! Ayıb deyil? Mənə inanmırsınız? Neçə ildir...

- Yaxşı, yaxşı! Çərənləməyə imkan gəzirsən! İndi əvvəldən başla, hara getmisiniz, nə etmisiniz, nə danışmısınız, hamısını söylə!

- Səhər tezdən getdim onu götürdüm, sözün düzü, zorla yuxudan oyatdım, bəlkə əlli dəfə zəng etmişəm. Getdik vağzalın yanındakı kafeyə, orada yaxşı səhər yeməyi verirlər, ərzaqları da təzə olur. Xüsusilə də bulkaları. Süd ilə... 

- Yüz dəfə demişəm ki, çərənləmə! Mətləbə keç!

- Kimə?

- Mətləbə! Əsas məsələyə! Hara getdiniz?

Sürücü incimiş görkəm aldı:

- Ekspertizaya getdik... Oradan da…

- Ətraflı danış!

- Getdik espertizaya. Oranın müdirinə dedim ki, siz göndərmisiniz, bu cənab sizinlə danışmaq istəyir. Katibələri var ey, sarışın, onunla bir xeyli söhbət elədik…

- Kim söhbət elədi? O?

- Yox, mən!

Rəis bağırdı:

- Sənin söhbətin nəyimə lazımdır? O nə edirdi bəs?

- Nə bilim ey, rəis! Deyirsən ətraflı danış, danışıram də… O nə edirdi? Bilmirəm. İçəridə ekspertlərlə söhbət edirdi. 

- Bəs sonra?

- Bir stəkan çay… Ekspertizadan getdik birinci hadisə olan yerə. Zalım oğlu süründü yerlə, iylədi oranı-buranı. Heç bizim şöbənin axtarış iti elə iyləmirdi… 

Rəis əlini yellədi. Sürücü tez davam etdi:

- … Kolluğun içindən bir cındır parçası tapdı, mənə də tapşırdı ki, ağ plasmas qırığı olmalıdır buralarda, onu axtarım. Mən də dedim ki, əgər ona plasmas lazımdırsa, kirvəmin qapı-pəncərə sexi var, nə qədər istəyir, oradan gətirim… O da güldü, dedi ki, lazım deyil, buradakını tapmalıyıq. Mən də güldüm, dedim ki, həmin plasmas onun ayağının altındadır. O da götürdü, ikimiz də güldük… Rəis, hirslənmə, nə olub ki…
- Mənə bir stəkan su ver!

- Alın, için!  … Ətraflı danışıram da… Pah atonnan, böyük bir şey olmadı ki… Danışım?

- Yox! Get hamısını yaz, özü də latın əlifbası ilə!!!

- Olmadı ki, rəis, onda gərək bir ay burada oturam…
- Onda adam kimi danış!

- Baş üstə! Nə isə,  tapdığı zibilləri bir sellofana yığdı və getdik ikincə hadisə olan yerə. Yenə başladı…

- Oradan nə tapdınız?

- Cır-cındır. Plasmas tapa bilmədik.

- Sonra? 

- Rəis artıq günorta idi, apardım onu Əbülfəzin kababxa…  getdik bir tikə çörək yedik. Sonra getdik üçüncü hadisə olan yerə.

- Başladınız cındır axtarmağa?

- Yox! Başladıq adam axtarmağa – qoca qarı var idi ey, top səsi eşidən, bax onu axtardıq.

- Tapdınız?

- Ayıb deyil? Beşcə dəqiqəyə yaxaladım… Elə qonşuluqda yaşayırmış. Yeriyə də bilmirdi. Pəncərənin qarşısındı əyləşdirmişdilər, bayıra baxırdı. Getdik evlərinə… Mərifət müəllim düz yarım saat onunla danışdı.

- Nə barədə?

- Vallah, mən hadisə yerinə baxış keçirirdim, bilmədim onlar nə danışırdılar.

- Nə baxış?

- Yenə cır-cındır, plasmas qalıqları axtardım, bir torba yığıb ona gətirdim. O da hamısını zibilliyə atdı. Təkcə birini götürdü. Sonra da qarının ev-eşiyinə baxdım. Maraqlıdır axı: camaat necə yaşayır, evlərində nəyi var, soyuducuları doludurmu, qohum-əqrabası kimdir və sair. Mən də bu işlərlə məşğul idim… 

- Bəs sonra?

- Sonra yenə bunun gicliyi tutdu, gətirdi məni internet – kluba. Bir saat kompüterin qabağında oturduq. İşlədik.

- Nə iş gördünüz?

- O xarici dillərdə olan saytlara, tapança-zad şəkillərinə baxırdı, mən isə kart oynayırdım.

- Əməlləcə zəhmət çəkmisən ki? Heç olmasa uda bildin? – Rəis istehza ilə soruşdu.

- Oynadığım kompüter lap qoyunun biri idi. Cəmi beş dəfə məni uddu.

- Bəs sən?

- İki dəfə.

- Sonra nə etdiniz?

- Mərifət müəllim hamıdan qurtardı, düşdü mənim üstümə. Sorğu-suala tutdu.

- Nə soruşurdu?

- Axmaq-axmaq şeylər… Nə bilim, şöbəyə heç xaricdən qonaq-zad gəlirmi, onları hara aparırsını, qonaqlar nə edirlər…

- Sən də söylədin?

Sürücü susdu. Gözlərini döydü.

- Olmazdı, rəis?

- Olar, olar. – Rəis sürücünü ürəkləndirdi. – Sonra nə etdiyiniz?

- Mərifət müəllimi apardım sonuncu qonaq gəlmişdə ey, altı ay əvvəl qonşu ölkədən, sizin dostunuz…

- Hə.. 

- … Onunla yeyib-içməyə getdimiz bulağın üstünə… 

- Niyə?

Sürücü çiyinlərini çəkdi:

- Nə bilim, rəis. Siz demişdiniz ki, hara istəsə oraya aparım… Düz eləməmişəm?

Rəis əlini yellədi:

- Orada nə etdi? 

Sürücü bir az fikirləşdi. Ürəyində nəyisə götür-qoy etdi, sonra dilləndi:

- Öir az ora-buraya baxdı, nəsə qurdalandı, ağac kötüklərini-zadı eşdi, sonra çıxıb geri qayıtdıq.

- Elə bu?

- Yox. Lap sonda bizim polislərin təlim-məşq bazasına getdik. Bir az da oralara baxandan sonra aparıb onu evinə düşürtdüm, özüm də çıxıb gəldim. Mərifət müəllim dedi ki, sabah özü gələcək buraya…

- Gəlsin də… Görək nə edəcək… – Rəis qayğılı-qayğılı dedi.

***

Telefon aramsız zəng çalırdı. Mərifət zorla gözlərini açdı. Amma saata-zada baxmadı.

- Alo!!!

- Mərifət müəllim, rəisin sürücüsüdür. Sizi aşağıda gözləyirəm.

- Niyə?

- Rəis sizi gözləyir. Özü də təcili.

- Nəsə baş verib?

- Hə. Özü də, deyəsən, heç yaxşı şey deyil.

Rəisin qanı bərk qara idi. Mərifətin salamını candərdi alandan sonra soruşdu:

- Bir şey müəyyənləşdirə bildiniz?

Mərifət istədi desin ki, «Üç aydan bəri hüquq mühafizə orqanları bir şey müəyyənləşdirə bilməyiblərsə, bir günə mən nə edə bilərəm», amma sözünü dəyişdi:

- Müəyyən ehtimallarım var.

- Ehtimal nədir? Ehtimalı neynirəm? – Rəis səsini ucaltdı. – Üç gün əvvəl qonşu rayonda cinayət hadisəsi törədilib. Bir nəfər yaralanıb. Cinayətkar aradan çıxıb, heç onu görən də olmayıb… Bu gün səhər-səhər çatdırdılar ki, yaralının bədənindən çıxarılmış güllə…
- … Sizin şöbənin polis nəfərinin silahından atılıb?

- Yox. 

- Bəs kimin?

- Polis nəfərinin yox… Polis rəisinin… Mənim…
Çox dərin bir sükut.

- Siqaret verin…– Rəis zorla dilləndi. Mərifətin uzatdığı siqareti yandırıb bir qullab vurdu. - Əslində, bu sui-qəsddə məni kiminsə günahlandırmağından qorxmuram. Nəinki mən, istənilən polis nəfəri, hətta adi vətəndaş da düşünülmüş cinayət hadisəsi törətmək istəsə, heç yerdə izi-tozu olmayan silah tapa bilər, daha öz tabel silahındın istifadə etməz. Yalnız özünü öldürmək istəyən öz tabel silahını işlədər, cinayət törətmək istəyən yox!  Amma, bu çək-çevir, araşdırmalar… və nəhayət, cinayətin bir ucunun hər hansı bir formada  hüquq-mühafizə orqanlarına çıxması…
Kabinetin qapısı açıldı. Katibənin qorxmuş sifəti görsəndi. 

İçəri mülki geyimdə üç nəfər daxil oldu. İcazəsiz-filansız.

Rəis ayağa qalxdı. Bənizi ağardı.

- Xoş gəlmisiniz, cənab polkovnik.

- Salam. – Hündürboylu, ağsaç kişi dilləndi. – Bu yoldaş kimdir? – başı ilə Mərifətə işarə etdi.

- Heç… – Rəis söz tapa bilmədi.

- Təbii ki, bu vətəndaş «Heç» deyil, hətta bir az tanış da gəlir sifəti,  - polkovnik qımışdı. – amma xahiş edərdim ki, onu başqa vaxt qəbul edəsiniz. Və ya, daha yaxşı olar ki, müavininizin yanına göndərəsiniz. – Əlavə etdi.

- Şturmbanfürer, yaddaşın zəifləyib deyəsən. – Gözlənilmədən Mərifət dilləndi.

Gələnlər hamısı birdən dönüb Mərifətə baxdılar. Biri isə hətta gülüşünü zorla saxladı.

- Siz… sən… siz… – Rəisin gözləri böyüdü.

Polkovnik diqqətlə Mərifətə baxdı:

- Nə xoş təsadüf! Cənab ober-leytenant!

- Hə, özüdür ki, var! O vaxt siz də ober-leytenant idiniz, sonra …
- Xeyir ola, burada nə edirsən?

Sonra bir az kənara çəkilib rəisə baxdı:

- Yoxsa…
Rəis qurudu.

- Nədir, dosta kömək qadağandır? – Mərifət kinayə ilə soruşdu.

- Budur dostun? Rəis, Mərifət müəllimlə dost olduğunu bilmirdim…
- Eeee, cənab polkovnik, o mənim dostum-zad deyil... 

Polkovnik qımışdı:

- Amma mənim dostum ... olub! Vaxtilə bir yerdə işləmişik.

 - Sonra isə mən qaldım daim ober-leytenant, sən isə böyüyüb şturmbanfürer oldun... Maşallah, maşallah! Göz dəyməsin! – Mərifət əlavə etdi.

- Bəsdir də, Mərifət! Yaralanıb ehtiyata keçirilməsəydin, sən də indi əməlli rütbə sahibi idin. Amma, bunun məsələyə dəxli yoxdur, sonra görüşüb dərdləşərik. İndi isə, məncə buranı tərk etsəniz yaxşıdır.

Mərifət fikrə getdi. Ancaq yerindən tərpənmədi:

- Rəislə ciddi söhbətiniz var?

- Hə.

- Məxfi və qəlizdir?

- Hə! Hə!

- Bəlkə mənim bu söhbətinizlə əlaqədar sizə deməyə nəsə sözüm var?

Gələnlər bir-birinin üzünə baxdılar:

- Nə bilirsən biz nə barədə danışacağıq? – İndiyənədək söhbəti maraqla dinləyən gələnlərdən biri dilləndi.

- Bütün şəhər cinayət qurbanlarının polis güllərindən həlak olduqlarından danışır... – Mərifət etinasız dedi. – Mənimsə bu hadisələrlə əlaqədar öz mülahizələrim var.

- Nəyin olursa olsun, aramızda qədimlərdə dostcasına münasibət olmasına baxmayaraq, bizim söhbətimizdə iştirakınız arzuolunmazdır. – Polkovnik sərt halda dilləndi.

- Dayan, polkovnik, tələsmə! Onsuz da bu hadisələr olan-qalan əsəblərimizi də, vaxtımızı da alıb. Çatışmayan  isə – informasiyadır. Bəlkə bu cənab bizə dəyərli nəsə deyəcək? – Bayaqkı qonaq yenə dedi. Üçüncü də xırıltılı səslə əlavə etdi:

- Mənim üçün də maraqlı olar! Həm də, bu cənab bizdən nəsə soruşmur, əksinə, demək istəyir! Düzdür?

- Hə. Özü də ciddi faktlar.

- Onda de gəlsin!

- Burada siqaret çəkmək olar? – Mərifət siqaret çıxartdı.

- Yox! – Rəis dedi.

*** 
- Birincisi, cinayət hadisələri törədilmişdir və bu cinayətlərin qurbanlarının bədənindən «Makarov» tipli tapançalarından atılmış güllələr çıxarılmışdır... 

- Hamısından yox...

- ... birindən başqa... Bu məsələyə qayıdacağıq. Ballistik ekspertiza rəy vermişdir ki, güllələr polis işçilərinə məxsus tabel silahlarından atılıb. Bir güllə isə 9mm kalibr olsa da, xaricdə istehsal olunmuş və ölkədə qeydiyyatda olmayan tapançadan atılıb. Hadisə yerlərində giliz aşkar olunmayıb. Hadisələr törədilən zaman silahların sahiblərinin müəyyən qədər ağlabatan alibiləri olub. Cinayətlərin isə şahidləri yoxdur. Yalnız bir nənə top səsi eşidib və şimşək parıltısı görüb. Cinayət qurbanlarını heç bir ümumi cəhət birləşdirmir, yəni tamamili fərqli təbəqələrdəndirlər, yaşayış yerləri, yaşları, məşğuliyyət növləri və sairə...

- Kifayət qədər məlumatlısınız... – Xırıltılı səs dedi.

Mərifət özünü eşitməməzliyə vurdu və davam etdi:

- Bu yaxınlarda bir nəfərin dediyi kimi,  istənilən polis nəfəri, hətta adi vətəndaş da düşünülmüş cinayət hadisəsi törətmək istəsə, heç yerdə izi-tozu olmayan silah tapa bilər, daha öz tabel silahındın istifadə etməz. Yalnız özünü öldürmək istəyən öz tabel silahını işlədər, cinayət törətmək istəyən yox! İkincisi, ekspertiza güllələrin məlum silahlardan atıldığını əminliklə bildirir, lakin silahların özlərindən son dəfə nə vaxt atəş açıldığını, yumşaq desək, müəyyənləşdirə bilməyib.

- Bu bizim də diqqətimizi cəlb edib...

- Bəlkə də müəyyənləşdirməyə ürək etməyib... – Polkovnik əlavə etdi.

- Əlbəttə, Qulu adlı polis nəfəri üç ay əvvəl cinayəti törətdiyini etiraf edibsə, amma ekspert silahdan  sonuncu dəfə beş ay əvvəl atəş açıldığına rəy veribsə, xoşagəlməz sual yaranar...

- Polisin etiraf məsələsi sizlik deyil. – Xırıltılı səs dedi.

- Bunları nəzərə alaraq mən nəticə çıxartdım ki, cinayətkar ağıllı adamdır, ola bilsin ki, keçmiş polis işçisi, hərbçi və ya müvafiq strukturlarda işləmiş adamdır. Və ya silahdan, kriminalistikadan yaxşı başı çıxır. Ona görə də özüm üçün bir nağıl düzəltdim...

- Nə nağıl? – Rəis əsəbi halda dedi.

- Qoy davam etsin! 

- Cinayət törətməyə motivi olan bir nəfər gedir polis işçilərinin məşq etdikləri tirə…
- Haraya? 

- Tirə! – Mərifət təəccüblə sual verənə tərəf döndü. – Oradan, nişangahların arxasındakı qum kisələrindən bir neçə güllə götürür…
- Bu asan deyil! Ciddi nəzarət var!

- Amma mümkündür! – Xırıltılı səs replikaya özü cavab verdi.

- … həmin güllələri qoyur ov tüfənginin patronuna, özü də qırma üçün nəzərdə tutulmuş plastik konteynerdə …
- Nəyə? 

- … çox güman ki, lüləsi kəsilmiş on iki kalibr təklülə ov tüfənginə…
- Ba!!!!

- … və cinayətləri törədir…
- İndi xırdala! – Xırıltılı səslə danışan qonaq ayağa qalxdı, üzünü otaqdakılara tutdu: - İrəli sürdünüz beş yüz variantın içində buna yaxın gələni də olmayıb, başbilənlər! Davam edin!

- Siqaret çəkmək olar? – Mərifət soruşdu.

- Olar! Davam et! Nəyə görə ov silahı? On iki kalibr? Lüləsi kəsilmiş? Niyə konteynerdə?

Mərifət siqaoretini yandırıb tüstüsünü ləzzətlə ciyərlərinə çəkdi, havaya üfürdü:

- Ona görə konteynerdə ki, konteyner tapançanın artıq atılmış və üzərində həmin tapancanın yivlərinin izi olan, yəni identifikasiya oluna, yəni eyniləşdirilə  bilən  gülləsinin üzərindəki yiv yerlərinin silinməsinin qarşısını alır. Sadə desək, güllə salamat qalır… tapançadan necə atılıbsa – eləcə… Mən həmin konteynerlərin qalıqlarını hadisə yerlərindən tapmışam.

Sükut.

- Konteynerlər – sadəcə plastik borucuqlardır. Amma onlar cinayətkar tərəfindən uzununa dörd yerə bölünüblər. Bu isə onun səriştəli adam olmasını sübut edir.

- Niyə? 

- Əgər konteyner bütöv qalsa idi, yaxın məsafədən atəş açılan zaman, güllə konteyner ilə birlikdə qarşıdakının bədəninə daxil olardı. Yəni cinayətin hansı silahla törədilməsini işarə verərdi. Konteyner plastikdəndir, çəkisi yüngüldür, amma məsafə yaxın olarsa…
- Aydındır. Sonra?

- Onun səriştəli olmasının ikinci əlaməti də, ov silahının patronunun standart karton və keçə tıxaclarla yox, adi parça ili tıxanmasıdır. 

- Bu niyə? 

- Adi qaydada ov silahının boş gilizi götürülür, piston qoyulur, içərisinə barıt tökülür,  tıxac taxılır və sairə. Tıxac əvəzinə parça qoyulanda isə çox mühüm bir əşyayi-dəlil aradan götürülür.

- Necə?

- Standart karton və ya keçə tıxaclar dairəvi formada olur və nəzərə tez çarpırlar. Atəşdən sonra onlar ətrafa səpələnirlər və onları hadisə yerindən cinayətkarın qısa müddətdə yığması, demək olar ki, qeyri-mümkündür. Adi parçalar isə diqqəti o qədər də cəlb etmir. Küçələrdə cır-cındır azdır bəyəm? Mən hadisə yerlərinin ikisindən bu parça tıxacları tapıb götürmüşəm.

- Bəs niyə təklülə silah?

- Hər yerdə bircə  atəş açılıb. 

- Bəs niyə 12 kalibr və lüləsi kəsik?

- 12 kalibr ov silahının konteynerinə tapança gülləsi rahat yerləşir. Bu bir. İkincisi isə, o qarı nənənin ifadəsinə fikir vermisiniz? Top səsi! Şimşək işığı!! Adi tapançadan gündüz vaxtı atəş açılanda, onun lüləsindən, demək olar ki, od saçılmır, səsi də elə güclü çıxmır. Nənənin yaşının çox olmasını, və təbii ki, eşitmə və görməsinin zəifləməsini nəzərə alsaq, deməli həqiqətən də güclü atəş səsi və lülədən ov çıxmasını müşahidə etməsi təsdiq olunar. Heç fikir vermisiniz, lüləsi kəsik ov silahından atəş açanda lülədən necə od çıxır? Heç olmasa yarım metr uzunluğunda! 

- 12 kalibr ov tüfənginin səsi isə tapançadan çox güclüdür! – Kimsə əlavə etdi.

Növbəti sükut yarandı.

Birinci olaraq xırıltılı səs dilləndi:

- Dedikləriniz hamısı fərziyyədir.

Mərifət cibindən kağıza bükülü bir şey çıxartdı:

- Mənim vəzifəm bu işlərdə polis işçilərinin əlinin olmamasını sübut etməkdir.

Kağızı açdı, içərisindən azacıq deformasiya olunmuş bir tapança gülləsi çıxartdı.

- Hadisələrdən birində cəsədin bədənindən xaricdə istehsal olunmuş güllə çıxarılıb. 9 mm kalibrli. Xarici görünüşünə görə həmin güllələr «Makarov»un gülləsindən fərqlənmirlər. Lakin metalın tərkibinə, içərisindəki qurğuşunun və polad içliyin ölçülərinə və çəkisinə görə fərqlənirlər. Cinayətkar seçə bilməyib ki, bu xarici tapançadan atılıb, ona görə də cinayətdə istifadə edib.

- Bu həmin güllədir? – Polkovnik təəccüblə soruşdu.

- Yox. Həmin güllə yəqin ki, əşyaya-dəlil kimi saxlanılır. Mən bu gülləni bir kötükdən çıxarmışam.

- Nə kötük? – Hamı birdən soruşdu.

Mərifət bir siqaret də yandırdı:

- Bizim rəisin altı ay əvvəl xaricdən gəlmiş bir qonağı olub…
Xırıltılı səs rəisə tərəf çevrildi.

- Terrorizmə qarşı mübarizə tədbirlərində birgə əməkdaşlıq çərçivəsində Avropadan, keçmiş sosialist ölkələrindən birindən təcrübə mübadiləsi üçün bir nəfər gəlmişdi. Mən onu tanıyırdım. O vaxt Moskvada kursda bir yerdə olmuşduq. – Rəis izah etdi.

Mərifət davam etdi:

- Həmin şəxs buraya gələrkən tam qanuni şəkildə öz tabel silahını da gətirmişdir. Burada olarkən rəsmi tədbirlər proqramına uyğun olaraq sizin əməkdaşlarla birlikdə tirdə də olmuş və öz atıcılıq məharətini göstərmişdir. Bunu sizin sürücünüz dedi.

Rəis başı ilə təsdiq etdi.

- Bu güllə isə, - Mərifət davam etdi, - şəhərdən kənardakı bulağın yanındakı ağac kötüyündən çıxarılıb.

- Oraya hardan düşüb?

Mərifət gülümsədi:

- Bizim rəis öz köhn tanışı ilə rastlaşanda, milli ənənələrimizə uyğun olaraq onu yemək-içməyə aparıb. Yeyib-içəndən sonra isə, dünya praktikasına uyğun olaraq boş araq butulkalarını kötüyün üzərinə qoyaraq qəddarcasına güllələmişlər. Və kefli olduqları üçün bəzi güllələr kötüyə dəymişdir. Bunu da sürücünüz təsdiq edə bilər.

Qonaqlar qımışdılar. Rəis dodağının altında nəsə dedi.

- İndi əgər ekspertizaya versəniz,  siz bu güllənin üçüncü cinayət işində istifadə olunmuş güllə ilə eyni silahdan atıldığının şahidi olarsınız.

- Deməli… – Polkovnik qaşlarını çatıb nəsə fikirləşdi.

- Deməli, altı ay əvvəl həyatında bircə dəfə ölkəmizdə olmuş şəxs səkkiz gün əvvəl öz tabel silahından atəş açaraq cinayət törədə bilməz… Beləliklə, deyilənləri nəzərə alaraq əminliklə demək olar ki, bu hadisələr polis işçiləri tərəfindən törədilməyib.

Mərifət yanındakı bağlamanı açaraq, içərisindəki konteyner qalıqların və tıxac kimi istifadə olunmuş parçaları stolun üstünə qoydu.

- Bunları isə, hadisə yerin təkrar baxış keçirilməsi kimi rəsmiləşdirərək işə əlavə etmək olar. Ən azı, polis əməkdaşı rəisin sürücüsünün iştirakı ilə… Məni isə hal şahidi kimi qeyd edə bilərsiniz.

Xırıltılı səs artıq mobil telefonu ilə kiməsə qısa və kəskin əmrlər verirdi. 

Mərifət növbəti siqareti yandırdı:

- Başqa mülahizələrim də var…
- Elə bunlar da yetərlidir. – Üçüncü qonaq dedi.

- De görək! – Polkovnik dilləndi.

- Cinayətkarı tirin əməkdaşları arasında axtarmayın. O  - ağıllı adamdır. Bizim gəlib tirə çıxa biləcəyimizi, yəqin ki, nəzərə ala bilər. İkincisi, o şəxs çox güman ki, polisdən yanıqlıdır…
- Bu göz qabağındadır…
- Ən nəhayət, yenə də çox güman ki, onun öldürülənlərdən yalnız biri və ya ikisi ilə haqq-hesabı olmuşdur…
- Bəs qalanlarına niyə qəsd edib?

- Cinayəti dolaşdırmaq üçün… Bu həm də onun qəddar adam  olduğuna dəlalət edir. Çesterton demişkən, bir ölünü çoxlu ölülərin arasında gizlətmək asandır.

- O kimdir elə? – Rəis soruşdu.

- Heç əşşi…
- Yaxşı, Mərifət müəllim, cinayətkarı yaxalamaq üçün bizə başqa yardım edə bilərsiniz? – Polkovnik soruşdu.

- Yox! – Mərifət dedi. – O sizin işinizdir…
Bir həftədən sonra.

Telefon bar-bar bağıraraq özünü öldürürdü. Mərifət birtəhəri gözlərini açdı:

-Alo! Mərifət müəllim, mənəm ey, rəisin sürücüsü…
- Hə, eşidirəm.

- Sizi aşağıda gözləyirəm. Rəis əmanət verib, sizə çatdırmalıyam.

Beş dəqiqədən sonra Mərifət aşağıda idi. Qapını açıb maşında əyləşdi. 

- Bilirsiniz də, cinayətkarı yaxaladıq. Köpək oğlu sən demə…
Mərifət onun sözünü yarımçıq kəsdi:

- Mənimçün maraqlı deyil, kimdir cinayətkar, niyə öldürüb, nə üçün öldürüb… Əmanəti ver!

Sürücü mısmırığını sallayıb bir bükülü uzatdı.

- Elə bu? Hamısı budur? – Mərifət bağlamadakı pula baxıb soruşdu.

- Hə! – Sürücü də eyni qaydada dedi.

-  Bəs pulun qalanı? Biz rəislə belə danışmamışdıq axı?

- Rəislə nə danışdığınız da mənim üçün maraqlı deyil! – Deyib sürücü maşını işə saldı.

Mərifət maşından düşdü, bir pula baxdı, bir gedən maşına, sonra başını bulayıb əlini yellədi. Və dodağının altında uzun-uzadı nəsə dedi.  

2.

Mərifət müəllim və Gözəl xala

Mərifətin başı ağrıyırdı. Dünənkindən idi. Bir az içmişdi.

Onu kiminsə çağırdığını eşitdi, amma heç nə anlamadı, adi bir səs kimi qəbul etdi. Sonra isə başını qaldırdı, qonşu Gözəl xalanı gördü.

- Mərifət, bala, eşitmirsən?

Mərifət gözlərini döydü. Dünənki haqq-hesabdan qalan iyirmi manatı hara qoyduğunu xatırlamağa çalışdı.

- Səninləyəm ey, Mərifət...

«Bax, dünən cibimdə bir dənə iyirmilik, beş dənə bir manatlıq, bir də xeyli qəpik var idi, təxminən otuz qəpik. İndi cəmi iyirmi qəpik qalıb...»

- Ay bala, bir cavab ver də...

- Hə. Verdim.

Gözəl xala orta boylu, yumru bir qadındır. Yaşı yetmişdən çoxdur. Qonşudakı bütün gəlinlərin qaynanası, uşaqların nənəsidir. Yəni hamısına söyə bilir.

- Bala, bütün şəhərə səndən danışır. Adam öldürənləri tapırsan, dolaşıq işləri açırsan...

«Əvvəlcə bahalı araqdan bir dənə aldıq, bir manat əlli qəpiyə. Sonra iki dənə bir manat iyirmi qəpiklik araq gəldi. Elədi üç manat ... üç manat... üç manat doxsan qəpik...»

- Bir bizim də dərdimizə çarə qıl də, nə olar ki?

- Nə qılım?

- Çarə...

«Sonra bir dənə də bir iyirmilik araq gəldi, qaldı iyirmi qəpik...»

-  Oğlumun pasportu oğurlanıb...

«Bəs iyirmi manat hanı?»

- Get polisə.

- Getmişdim. Milisəner Qulunun yanına.

Mərifət əllərini bir daha şalvarının ciblərinə saldı. Heç nə yox idi.

- Qulu nə dedi?

- Qovdu. 

- Niyə?

- Dedi ki, evdə qarıların bir şeyi itəndə uçastkovı tapmalıdır?

Mərifət köynəyinin cibinə baxmaq istədi. Sonra yadına düşdü ki, keçən il cibi cırılmışdı, o da tamam sökdü. İndi köynəyi cibsizdir.

- Pasport itib, ya oğurlanıb?

- Nə bilim, vallah, ya itib, ya oğurlanıb.

«Yaxşı, iyirmi manat hanı?»

- Qulu düz deyir də, arvadların evdə tumanları itəndə uçastkovı tapmalıdır?

- Elə o vurğun vurmuş da səni kimi dedi. 

«Qəliz işdir. Bütün iyirmiliyi itirmək...»

- Bəs sən nə dedin?

- Söydüm. Dədəsinə. Sonra anasına. Sonra da dedim ki, qarı o bürüşük arvadındır.

- Kimin arvadıdır?

- Qulunun...

«Çətin olacaq... İyirmi manatsız...» 

Mərifət yerindən qalxdı, mətbəxdəki çaydandan bir stəkan su töküb içdi. Yox! Burada iş təkcə araqla ötüşməyib: ciyəri yaman yanırdı.

- Pasportu harada itirmisən?

Gözəl xala stulu çəkib əyləşdi. Dəsmalını çıxarıb alnının tərini sildi.

- Ay bala, bilirsən də, keçən həftə xalam oğlu qızına toy edirdi, biz də oraya getmişdik. Oğlum da birbaşa pasport verilən idarədən şadlıq evinə gəlmişdi. Stolumuz da musiqiçilərə yaxın idi, baş-beyin qalmamışdı bizdə. Xalam oğlu it oğlu qəsdən bizi o stola salmışdı, yəni musiqiçilərə yaxın. Çünki bacım ləçər yetimini evləndirəndə, qız evi ilə yer üstündə bir balaca qalmağal oldu: dedilər ki adamımız çoxdur...

«Axı deyəsən arada cüvəllağı ilə vələdüzna gedib bir litr çaxır da gətirdilər. Hə, hə! Təkcə araq olmadı, çaxır da içdik!»

- Nənə, bir az qısa elə!

- Yaxşı, qadan alım, sonra söyləyərəm... Nə isə, mən çantamı götürüb getdim stolun o başına, böyük bacımın yanına. Orada da o zəhrimar kondisioner düz kürəyimə vururdu. Bacımdan jiletini istədim ki, çiynimə salım. Qancıq vermədi! Yaxşı, borc olsun, ona göstərərəm, allahın altında istəmişəm ki, soyuğa düşsün, bir ləçək də tapmasın üstünə örtməyə...

«Axmaq çaxır idi...»

- Amma sağ olsun qardaşım oğlu! Eşidən kimi pencəyini çıxırtdı, saldı çiynimə. Arvadı baxa-baxa qaldı! Yandı-yandı, cızdağı çıxdı... 

Mərifət bir stəkan da su tökdü, başına çəkdi.

- Bu ara oğlum yaxınlaşdı ki, al pasportumu saxla, bəy-gəlinlə şəkil çəkdirməyə gedirəm, köynəyimin cibində pis görsənər, şalvarın da cibinə qoymaq istəmirəm, oradan da sifariş verib rəqs edəcəyik, əzilər... 

«Elə bil cüvəllağı çaxır içmədi... Mən çaxırı kimlə içdim?»

- Kimlə?

Gözəl xala təəccüblə Mərifətə baxdı:

- Kimlə rəqs edəcək? Qaynatası, qaynanası, qayınları, baldızları ilə!!! Bəxtəvər başına Gözəl xalanın!!! Kişim sağ olanda toylarda ortadan çıxmırdıq... İndi dəvət edən də yoxdur... 

«Vələdüzna dedi ki, dükançının sözlərinə görə, çaxır çoxdanın çaxırıdır. Neçə ilsə əvvəl buraxılıb...»

- Neçə il əvvəl?

Gözəl xala köksünü ötürdü:

- Eh, nə bilim ay  bala... qırx... otuz... yox, iyirmi il əvvəl olar... 

Dəsmalını çıxarıb, ucu ilə gözlərinin kənarlarını sildi:

- Nə isə, gəldik evə. Oğlum pasportunu istədi. Çantamı axtardım. Tapılmadı ki, tapılmadı...

«Deyəsən, mən dedim ki, çaxır turşuyub, sirkəyə dönüb... vələdüzna istədi ki... »

- Getsin başqasını alsın...

- A bala, təzə pasporta onda pul nə gəzir?

«... dedi ki, pulu yoxdur... Pul demişkən, bəs mənim iyirmi manatım hanı?»

- Bəs...

- ...pasport hanı? Elə mən də bilmirəm də, ay bala. Səhərisi tezdən getdim kiçik bacımgilə, özü hələ yatırdı, əri kəlpeysər evdə idi, ələk-vələk elədim çantasını... A bala, çantaya nələr qoyularmış? Rəhmətlik nənəmiş ömrü boyu çantası olmamışdı, yanımıza da gələndə, özü ilə boxca gətirərdi. İçində də üç dənə konfet, üç dənə də alma... amma bununkunda... dəsmal, pudra, mobil telefon, güzgü, quru salfet, dırnaqtutan, telefonun qulağa taxılanı, dezodorant, qələm, bank kartı, yaş salfet, gün eynəyi, evin açarı, baş ağrısı dərmanı, yenə açar, aseton, təzyiq dərmanı, yelpik, dırnaq lakı, gözə çəkilən tuş, sancaq, telefon kitabçası, karandaş, metro kartı, nə bilim nə vəsiqəsi, yenə dəsmal, işıq pulu çeki, qayçı, ətir, pul... Ancaq pasport yox idi..

- Oradan getdim böyük bacımgilə...

«Vələdüzna onda artıq stolun arxasında yatırdı».

- Yatırdı?

- Yox,  - Gözəl xala dedi, - yatmırdı. Tıxırdı.

- Nə edirdi?

- Səhər yeməyi yeyirdi. Soruşdum ki, bəlkə oğlumun pasportunu səhvən onun çantasına qoymuşam, durdu, mırıldaya-mırıldaya getdi, mən heç bir yaxma yeməmişdim ki, gəldi, dedi «Yoxdur»!

«Cüvəllağı məndən pul istədi, dedim ki, nəyim var idi, vermişəm, daha yoxdur».

- İnanmadım! O da qoymadı ki, mən çantasına baxım... Görüm nə var.

«Cüvəllağı inanmadı, istədi cibimi yoxlasın, qoymadım».

- Mən də kor-peşiman durdum evə gəldim.

«Cüvəllağı acıq elədi, durdu ki, «Gedirəm», koridora çıxanda iyirmiliyi götürdüm, qoydum....»!!!

- Gözəl xala, dəqiq yadınızdadır ki, toyda pasportu çantanıza qoymusunuz?

- Mərifət, bala, adam əmanəti çantasına qoyar da!!!

Mərifət başını qaşıdı, sonra əlinin arxasını burnuna çəkdi:

- Qadınlar –hə! Çantalarına qoyarlar. Sonra da çantalarında axtararlar. Təbiidir ki, çantalarına qoymamışlarsa, orada olmayacaq.

- Nə sayaqlayırsan, a bala? – Gözəl xala çaşmış halda soruşdu. – Yenə o ilki kimi qızdırman qalxıb?

- Yox, Gözəl xala. Oğlun pasportu sənə verən zaman nəsə oldu?

- Yooox... Salamatçılıq idi...

- Onu demirəm! bəlkə həmin zaman sizi kimsə çağırdı, stuldan yıxıldınız, ofisiant əlindəki yeməyi kiminsə üsiünə tökdü...

- Hə, hə! Şampan açdılar! O da fısqırdı, köpükləndi, üstümə töküldü...

- Siz də...

- ... Mən də salfeti götürüb üstümü sildim...

- Tez-tez, hə?

- Hə! 

- Bəs əyninizdi nə var idi?

- Nə olası idi? Dayan, əynimdə... çiynimdə qardaşım oğlunun pencəyi var idi...

Gözəl xala yerindən qalxıb qapıya tərəf qaçdı... 

Mərifət gülümsədi, divana yaxınlaşdı.

- Qadınlar çantaya qoymadıqları şeyləri həmişə çantada axtarırlar, kişilər isə ciblərinə qoymadıqlarını ciblərində... – Deyib, əlini yerdəki tozlu əl çantasının içərisinə saldı, bütün iyirmiliyi çıxardıb səliqə ilə hamarladı, sonra qatlayıb cibinə qoydu...

Mərifət müəllim və biznesmen

Mərifət müəllimin pulu yox idi. Ona görə  kefi də yox idi. 

Sağ olsun çayçı Səlimi – Mərifətin küncdəki stolda tək əyləşdiyini görüb, bir stəkan çay süzdü, gətirdi, qarşısına qoydu və salamlaşdı. Daha kef-hal soruşmadı, güzadan, ev-eşikdən, havaadan, məhəllədə olub-keçənlərdən, nə bilim Mozambik - Qvatemala qarşıdurmasından  və sair belə vacib şeylərdən söhbət salmadı. Çünki Mərifət müəllim onun oğlunu o il şər-xətadan qurtarmışdı və belə söhbətləri də çayçı Səlim zəhləsi getdiyi müştəriləri ilə edirdi. Lap zəhləsi getdiklərindən isə «Xeyli vaxtdır görsənmirdiniz, azarlayıb eləməmişdiniz ki?» deyə soruşurdu və sonra əlavə edirdi «Allah eləməsin...». Mərifət müəllimlə danışmaq istəyəndə isə stul çəkib yanında otururdu, beş dəqiqə susurdu, Mərifətin üzünə baxırdı, o başı ilə «hə» işarəsi verəndə durub bir qutu siqaret gətirirdi və stolun üstünə qoyurdu.  Mərifət də «sağ ol» deyirdi.

Dünən Səlim siqaret vermişdi, ona görə də gəlib yanında oturmadı. 

Siqareti isə vələdüznalar axşam çəkib axırına çıxmışdılar. Cəmi bir dənəsi qalmışdı. 

Mərifət axırıncı siqareti yandırdı, bir qullab vurdu, sonra külqabına qoydu. Çaydan bir qurtum içdi. 

Səlimin çayxanasında cəmi üç stol yerləşirdi. Dördüncünün üstündə isə samovar  var idi. Ində yay olduğundan stolları bayıra çıxarmışdılar və əlavə iki stol da qoymuşdular. Həmin stollar qədimi məktəb partalarına bənzəyirdi, amma üstündə çay içmək olurdu.

Mərifət siqareti götürdü, damağına qoydu, bir nəfəs də vurmaq istədi, amma siqaret sönmüşdü: filtrinədək islanmışdı. Yəqin, külqabıa yuyulandan sonra su qalıbmış.

- Salam! 

Mərifət başını qaldırdı: bir tin aşağıda yaşayan qonşusu idi.

- Salam. – Könülsüz cavab verdi. Onsuz da bədlik basmışdı bu gün...

- Sizinlə bir balaca işim var...

Qonşu rəhmətlik Xanım müəllimənin oğlu idi, babat da işi-gücü var idi deyəsən. Heç kəslə işi yox idi, məhəllədə az görsənirdi, çayxanaya isə gəldiyini Mərifət birinci dəfə görürdü. 

Səlim yaxınlaşdı:

- Çay gətirim?

Qonşu duruxdu:

- Yox! – Sonra tez düzəliş etdi: - Hə. Gətir!

Səlim gicin biri idi, çayxanaya gələn adam çay istəməyəndə soruşurdu ki, «Onda buraya nəyə gəlmisən? Boş-boşuna oturmaq istəyirsənsə, get Ali Sovetin sessiyasına!». Bir dəfə kimsə dedi ki, «Ali Sovet iyirmi ildir ki, ləğv olub». Səlim də cavabını verdi ki, «Əvəzinə başqa söz  deyim – xətaya düşüm?».

Amma qonşunun, yəqin ki, belə söhbətlərdən xəbəri olmazdı, sadəcə özü başa düşdü ki, çayxanaya gəlmisənsə, deməli, çay içməlisən, ya da, heç olmasa, çaydan imtina etməməlisən. 

- Eşidirəm sizi. – Mərifət ətrafa baxdı. Çayxanada iki qoca kişidən başqa müştəri yox idi. Onlar da, deyəsən, bütün mövzularını iyirmi il əvvəl müzakirə edib qurtarmışdılar, qarşılarına bir stəkan çay qoyub biri şərqə baxırdı, biri də qərbə.

- Mərifət müəllim, mən sizi yaxşı...

- Keçin mətləbə...

Qonşu qurcuxdu, nəzərlərini stola dikdi.

- Evimdən pul oğurlanıb... 

- Nə qədər?

- Əlli min avro, on min dollar və iki min manat.

Mərifət nəsə fikirləşdi, qaşlarını çatdı:

- Bir aləm puldur ki... İndi ətraflı danışın.

- İki gün əvvəl ailəmi rayona yola salmışam. Qardaşımgilə. Dünən axşam pulu evə gətirdim. Səhər tezdən çıxdım, bir saat əvvəl gəldim ki, pulu götürüm, gördüm yoxdur. Hər yeri ələk-vələk etdim. Tapa bilmədim.

Mərifət qonşunun üzünə baxdı.

- Necə deyərlər, biznesmenəm... Malımız gəlməlidir, şəriklərimdən yığmışam...

«Dərd dəysin belə biznesmenliyə. Quru hamballıqdır, edirəm. Kənardan baxan elə bilir ki, qaz vurub, qazan doldururam. Amma bilən yoxdur ki, nə zülmdəyəm. Nə gecəm var, nə də gündüzüm. Malın üzərinə iyirmi faiz qoyuruq, axırda çıxanda görürük ki, heç beş faiz mənfəət qalmayıb. Vergisi, töycüsü, yol xərci, ofis xərci, departamenti, lisenziyası... Şəriklərim də qazanca şərikdirlər, biri dayılıq edir, biri əmilik, işə yox, xeyirə şərikdirlər. Hər dəfə də burunların sallayırlar ki, «bu nə puldur, mayanı banka əmanətə qoysaydıq, bundan çox faiz alardıq». Amma, bir tərəfdən də atalarına rəhmət, istəyəndə pul buraxırlar».

- Evdən başqa bir şey aparıblar?

- Yox... Məncə, yox. Hətta, yoldaşımın üzüyü ilə sırğaları da yataq otağında mizin üstündə qalıb...

«Axı nəyim var, nə aparsınlar? Arvadımın beş-üç qır-qızılı var, onun da yarısı boynunda-qulağında. O qalanlar da evdən çıxhaçıxda unudub qoyduqlarıdır. Bir maşınım var, altıncı ildir sürürəm, televizoru dalına alıb aparası deyildilər ki»?

- Evə necə giriblər?

- Bilmirəm. Qapı-pəncərə salamat idi.

- Bəlkə...

- Yox! Evin açarları məndən başqa heç kəsdə yoxdur... Təbii, yoldaşımdan başqa. O da ki, rayondadır və istəsə də heç kəsə verə bilməz. Çünki, beş-on gündən sonra gələndə, mən evdə olmaya bilərəm. Uşaqlarım isə balacadırlar, hələ ibtidai sinifə gedirlər.

- Qohum-əqrəba, qulluqçu-filan...

«Qulluqçu! Bəxtəvər başıma! Doğrudan, kənardan belə zəngin görsənirəm»?

- Yox!

- Polisə xəbər vermisiniz? Ümumiyyətlə, bu barədə kiməsə bir söz demisiniz?

«Özümü əlavə azara sala bilmərəm! Ətrafa da söz yayılsa, borclularım üstümə gələrlər ki, «Bəs filankəsin başına iş gəlib, birdən müflis olar, ona verdiyim batar. Vaxt ikən başqalarından əvvəl gedim, pulumu qopardım».

- Yox!

Mərifət stuldan durdu, əynindəki, cins şalvarın arxasını çırpdı, idman köynəyinin yaxasını düzəltdi:

- Gedib yerində baxmaq olar?

Qonşu da qalxdı. Çayçı Səlimə tərəf baxdı, stolun üstünə bir manat qoydu.

- Müəllim, çoxdur ey! – Səlim manatı bir ucundan qaldıraraq dedi, - gözləyin, qalığını verim.

- Eybi yox, bir azdan yenə gəlib çay içərik, - Mərifət tələsik cavab verdi.

- Hə. Qoyun qalsın. – Qonşu əlavə etdi.

«Bunu çox tərifləyirlər, görək nə olur... Amma, düzü, ağlım bir şey kəsmir. Əgər əvvəlcədən deməsəydilər ki, üst-başına, geyiminə fikir vermə, bədbəxtin biridir, heç qapıma yaxın da qoymazdım...»

Xanım müəllimənin evi yaxında idi. Küçə ilə bir az gedirdin, sola – dalana dönürdün, iyirmi addım getməmiş soldakı ev. Elə də dəbdəbəli deyildi – birmərtəbəli, kürsülü, üstü kirəmitlə örtülü. Təkcə darvazası təzə idi.

Həyətə daxil oldular. Balaca bağı var idi, amma ağaclar böyük idi. Meyvə ağacları. Alma, armud, bir dənə də nar. Ağaclar da, bağ da baxımsız idi.

- Heç cür əlim çatmır bağa qulluq edim. – Qonşu Mərifətin bağa baxdığını görüb dilləndi. 

«Dərd-azar qoyur ki, əlim çatsın? Yazıq anam sağ olanda söylənirdm, danlayırdı, sonra  bir az özü qurdalanırdı, bir az da ona-buna təmizlədirdi».

Mərifət dinmədi. Qonşunun arxasınca evə sarı yönəldi.

Dəmir qapını açıb evə girdilər. Mərifət boylandı: balaca koridorda idilər. «Təmiz deyil, tavanın künclərində hörümçək torları var. Evdən çıxan qadın, heç olmasa yüngülvari əl gəzdirməli idi».

- Ayaqqabılarınızı çıxarmasanız da olar, bir az tələsik çıxmışıq rayona uşaqları yola salanda...

Mərifətin onsuz da ayaqqabı çıxarmaq fikri yox idi. Corabları pis gündə idi.

İri bir otağa girdilər. 

- Pul bu otaqda, masanın siyirməsində idi.

«Deyəsən, ev sahibəsinin təmizliklə arası yoxdur. Qonşu da bunu bilir, ona qalsa idi, məni bura gətirməzdi, amma – əlacı yoxdur. Odur ey, ayağı ilə gizlicə uşaq paltarını divanın altına itələyir».

- Pullar bağlamada idi?

- Avro ilə dollar bank bağlamasında idilər. 

- Bəs manatlar?

- İyirmi ədəd yüzlük idi.

- Bir şeyə bükmüşdünüz?

- Yox, balaca sellofan torbaya qoymuşdum. 

- Torba şəffaf idi?

- Nə?

- Yəni, kənardan baxanda içərisində pul olduğu bilinirdi?

Qonşu fikrə getdi. 

«Əslində o torba deyildi, içərisinə «A-4» formatda kağız qoymaq üçün üzlük idi»...

- Hə!

- İş yerində pul götürdüyünüzü bilən var idi?

- Təkcə mühasibim bilirdi. Amma ona inanıram. Beş ildir mənimlə işləyir. Əlli dəfə bundan da  çox pulu əlimdə görüb. İkincisi də o heç evimi də tanımır.

- Mühasibin kişidir?

«Kişi mühasib saxlamaq olar? Dəqiqədə bir deyəcək ki, «Maaşımı artır, ailə saxlayıram». Bu dəqiqə əksər yerdə mühasiblər qadındır».

- Yox. Qadındır. Orta yaşlı.

- Pulu gətirdiyinizi, yəni əlinizdi bağlama gəldiyinizi görən olmuşdu?

Qonşu yenə fikrə getdi.

«Heç ətrafıma fikir verirəm ki? Başım o qədər dumanlı, fikirli olur ki, evə necə gəlib çatdığımı da bilmirəm».

- Deyə bilmərəm. Maşınımı yüngülvari təmirə vermişəm, məni evə şərikim gətirdi, daha dalana girməyə qoymadım, küçədə düşdüm. Yolda kimisə görməyim yadımda deyil. Bəlkə də var idi, ancaq yadımda deyil.

- Kefli deyildiniz?

- Nə?

- İçməmişdiniz ki?

- Yoox, heç dilimə də vurmamışdım. Ümumiyyətlə, axırıncı dəfə nə vaxt içdiyim yadımda deyil.

Mərifət otağa göz gəzdirdi: sağda iki kreslo, aralarında da jurnal masası, üstündə kül qabı, divan, küncdə televizor, yerdə sintetik xalı, solda tumba, qapı, içəridə yığılmamış yataq dəsti görsənən daha bir qapı...

Qonşu yataq otağının qapısını yavaşca özünə çəkərək örtdü.

- Örtməyin, pəncərəyə baxacağam!

- Bayırdan dəmir çərçivəsi var, oradan girmək mümkün deyil.

- Yaxşı, onda bayırdan baxaram.

Evin mebeli babat idi: nə ucuz, nə də bahalı. 

- Pul bu masanın siyirməsində idi?

- Hə.

- Otaqlarınız elə bunlardır?

- Hə. Bu otaq, yataq otağı, uşaqlarınkı,- qonşu əli ilə tumbanın yanındakı qapıya işərə etdi, - mətbəx və hamama isə koridordan keçmək olar. Baxırsınız?

- Yox. Çıxaq həyətə.

Çıxdılar. Evin ətrafına dolandılar. Bütün pəncərələrin dəmir çərçivəsi var idi. Hamısı da sağ-salamat.

Qonşu siqaret çıxartdı.

- Çəkirsiniz?

- Hə.

İki-üç dəqiqə dayandılar.

- Gedək! – Mərifət sükutu pozdu.

- Elə bu?

- Hə. Axşam saat səkkizdə həmin çayxanada görüşərik. Amma, çox xahiş edirəm: bir adama belə bu barədə söz deməyin! Kimliyindən asılı olmayaraq!

- Axşam saat onda  malın pulunu ödəməliyəm... Nəsə etmək mümkündür?

- Görüşərik. Gün ərzində evdə olacaqsınız? 

- Yox.

- Hə, az qala unutmuşdum: cari xərclər üçün beş-on manatınız olar?

- Nə qədər?

- Beş-on. Beş. Nə qədər olsa.

Qonşu əlini cibinə saldı:

- Dörd manat xırdam var.

- Ver.

***

Mərifət bazara tərəf yollandı. Əslində, buranın adı bazar idi. Adi günlərdə beş-üç qadın göyərti satırdı, qəssab milçək qovurdu, xırdavat, qab-qacaq, paltar dükanlarının satıcıları  isə müntəzəm davamlılıqla  əsnəşirdilər. Bazar günlərində də eynilə, sadəcə, əsnəyənlərin sayı çox olurdu, bir-iki nəfər də yarıyuxulu müştəri gözə dəyirdi.

Küncdəki pinəçinin yanında çömbəlib oturmuş şapkalını görüb çağırdı:

- Ağıllı! 

“Ağıllı”  çevrilib baxdı.

- Gəl bura!

Şapkalı başı ilə «yox» dedi.

Mərifət qonşudan aldığı manatlıqlardan birini çıxartdı. 

“Ağıllı” könülsüz yerindən qalxdı, yaxınlaşdı. Əlini manata uzatdı.

- Dayan! İşi görəndən sonra verəcəyəm. Özü də iki manat.

- Nə işdir elə?

- İki nəfər də tap...

Şapkalı əlini yelləyib arxasını çevirdi.

- Dayan...

- İki manatı üç nəfərin arasında necə bölüm? Adama altmış altı qəpikdən bir az çox düşür...

- Onda get pinəçinin yanında axşamadək acqarına otur.

“Ağıllı” dərindən köksünü ötürdü:

- İstismarçı! Proletariatın qanını soran! İnsafsız! «Qalx, ey lənətlə damğalanmış, qullar və nə bilim nələr dünyası!»

Mərifət  onun «ariyasını» kəsdi:

- «Beynəlmiləl»i bələdiyyənin qarşısında oxuyarsan. Bura bax, heç sənə əllilik, yüzlük verməmişəm?

- Vermisən – sağ ol! Xərcləmisən – sağ ol! Biz də sən nə demisən – onu yerinə yetirmişik!

- Uzun danışma: dediklərimi edəcəksən, ya yox?

Ağıllı başını aşağı saldı, yenə köksünü ötürdü:

- Əlacım yoxdur, etməliyəm... Eybi yox, vaxt gələr, bizim də küçədə... Gedim görüm kimi tapıram...

- Etibarlı adamlar olsunlar ha!

Ağıllı şapkasını çıxartdı:

- Bizim tərəflərdə etibarsız adam olmur! Etibarsız –vəzifə sahibləri olur. Yəni onlara nəyisə etibar edirlər. Odur ey! Ermitajın müdirinə vaqonlarla daş-qaş, nə bilim, var-dövlət etibar etmişdilər, o da satıb-dağıtmışdı. Hələ ...

- Yaxşı, yaxşı! Kimi tapa bilərsən?

- Dosent ət dükanının arxasında olmalıdır...

- Nə edir orada?

- Nə edəcək? Yatır.

- Ağzı bütövdür?

- Əlbəttə! Keçən həftə uçastkovı nə qədər ... soruşsa da, «Şahmatçı»nın yerini demədi... 

- O həqiqətən dosent olub?

- Bəs necə! On yeddi il elektrotexnika kafedrasında işləyib.

- Bəs ikinci kim olacaq?

- Əgər ayıqdırsa, Vaska. Ağzıbütövdür. Üstəlik də, bir qəpiyi belə yoxdur. Yaxşı, heç demədin, biz nə etməliyik?

- Bir nəfər aşağı tindəki avtobus dayanacağında durmalıdır, bir nəfər burada, bir nəfər isə Səlimin çayxanasında...

- Yox! Səlim axmağın biridir, heç birimizi çayxanaya qoymur.

- Yaxşı, onda orada özüm olaram. Bir nəfər isə .... – Mərifət «Ağıllının» qulağına iki dəqiqə nəsə dedi.

- Elə bu? – «Ağıllı» şapkasını başına qoyub, qulağını qaşıdı.

- Hə. 

- Bəs pul? 

- İndi versəm, gedib arağa verəcəksiniz, iş qurtarandan sonra!

- Onsuz da arağa verəcəyik də... – «Ağıllı» mızıldandı.

- Yarım saatdan sonra yerinizdə olun!

- İstismarçı! Qansoran! Vaxtilə cəmiyyətdə yüksək mövqe tutmuş, yüksək səviyyəli intellektual imkanlara malik olmuş, lakin həyat tərəfindən uçuruma atılmış...

- ... araq tərəfindən... – Mərifət düzəliş etdi.

- ... insanları istismar edirsən... «Qalx, ey lənətlə damğalanmış...»

***

Mərifətin növbəti səfəri hamamın yanındakı paltar dükanı oldu:

- Salam, ay dünya gözəli!

Kassanın arxasında əyləşib yelpiklənən qırx beş-əlli yaşlı xanım gözlərini süzdürdü:

- Kül sənin başına! Vaxtında məni almadın ki, səni adam edim. Getdin o tuladan yapışdın, o da səni yarıyolda qoydu. «Dünya gözəli»... Mən o vaxt gözəl idim, ində nəyim qalıb ki? Bir azacıq yalvarsaydın, sənə «Hə» deyərdim. Elçi göndərərdin, adam kimi nişanlanardıq, toy edərdik... İndi bomjlarla oturub-durursan.

Mərifət piştaxta arxasında dayanıb onlara baxaraq gülən balaca boylu satıcı qıza işarə etdi:

- Ayıbdır, uşağın yanında ağzına gələni danışma. Qızım, müdirinin sözlərinə fikir vermə.

- Eybi yox, Mərifət müəllim, adət etmişəm. Həm də, axı müdirim bunları təmiz ürəklə deyir... Sizin də xətrinizi çox istəyir...

Müdir xanım yelpiyi kənara qoydu.

- Əvvəla, bu uşaq dediyinin üç körpəsi var, əlli dəfə demişəm, ikincisi, təmiz ürəklə desəm də, düzünü deyirəm, üçüncüsü, gec deyil, bəlkə məni alasan?

Mərifət qımışıb başını yellədi:

- Yox! 

- Ölmüşdü bunu!!! – Xanım ayağa qalxdı, - guya sənə gələn var idi... Sən canın, o vaxt məni niyə almadın?

- Eeee!!! Neçə dəfə deyərlər? Mən əskərlikdən gələndə sən artıq ikinci ərdə idin! O mismarsatan kişidə!

- O rəhmətliklə işin olmasın! Həm də o, tək mismar satmırdı ki? Təsərrüfat malları mağazasında işləyirdi. Gözəl günlər var idi... – Xanım ağlamsındı. – Kababı isti-isti gətizdirirdi mənimçün...

- Yemək bişirə bilmirdin, ona görə!

- Kəs səsini! Özü qoymurdu ki, mən mətbəxə keçim...

- Yəqin yağ-soğan iylənirmişsən...

- Xeyr! Sevirdi!

- Sevərdi də! Səndən qırx üç yaş böyük idi!

- …otuz üç yaş!!!

Satıcı qız uğunub getmişdi. Müdirə ona təpindi:

- Ay qız, bu avaranın sözlərinə fikir vermə! – Sonra isə Mərifətə tərəf döndü: - Xeyir ola, nəyə gəlmisən? Bəlkə, pul-zad lazımdır?

Mərifət başını yellədi:

- Heç səndən indiyədək pul istəmişəm?

- Yox. Bilirəm, prinsipialsan. Nə lazımdır?

- Şəhər telefonu. 

- Buyur!

Mərifət piştaxtanın arxasına keçib telefonun dəstəyini götürdü, sual dolu nəzərlərlə xanıma və satıcıya baxdı.

Xanım satıcıya dedi:

- Bir-iki dəqiqəliyə bayıra çıx. Bu, avaranın biridir, ağzından biədəb söz-zad qaçırar, gül kimi uşaqsan.

Satıcı maraq dolu nəzərlərlə Mərifətə baxa-baxa bayıra çıxdı.

Mərifət nömrə yığdı, sonra alçaq və xırıltılı səslə bir neçə söz dedi, bir az gözlədi, sonra qısaca «hə» deyib dəstəyi yerinə qoydu. 

- Birdən məni zibilə salarsan ha! – Xanım dilləndi.

- Arxayın ol, ay gözəl, - deyib Mərifət qapıya sarı yönəldi. – Çox sağ ol!

- Dəyməz, - xanım dedi. – Təklifimə razı olsan, bildir.

- Dəli-zadam? Mən hələ yaşamaq istəyirəm. Beş kişiyə ərə gedibsən, hamısı ölüb... 

- Altı... Nə edim ki, qoca idilər də... Təki sən də onlar qədər yaşa...

***

On dəqiqədən sonra məhəllədə hay-həşir qopdu: iki polis maşını siqnal verə-verə küçədə görsəndilər. Dalanın qarşısında polis nəfərləri maşınlardan tökülüşüb, evlərə sarı yüyürdülər. Hamının «milisəner Qulu» kimi tanıdığı polis nəfəri isə tində dayandı. 

Qonşu Əlabbasın on-on iki yaşlı oğlu Quluya tərəf qaçdı. Tut ağacının kölgəsində mürgüləyən küçə iti də ona qoşuldu. Qulu  əlindəki dəyənəyi yelləyərək hündürdən dedi:

- Dağılışın! Gedin işinizlə məşğul olun! Hadisə yerinə yaxın gəlmək qadağandır!

Əlabbasın oğlu ilə küçə iti Qulunun sözlərinə məhəl qoymadılar. Çünki uşaq tərbiyəsizin biri idi və siqaret çəkirdi, it isə uşağa baxıb özünə ürək-dirək verirdi. Əslində, hər ikisi -  it və uşaq - küçədə bir böyümüşdülər.

- Deyirəm sizə «tolpa» yaratmayın! – Qulu yenə bağırdı.

«Tolpa» - yəni uşaqla it heç veclərinə də almadılar. Qulu nəsə dedi, uşaq cavab qaytardı. İt hürüdü. Qulu dəyənəyi uşağa tərəf fırladı. Uşaq da qaçdı, it də. 
Səlimin çayxanasındakı qocaların ikisi də başlarını bu dəfə cənuba – Quluya tərəf çevirdilər.

- Yəqin nəsə olub! – Biri dedi.

- Hə. Nəsə olub. – O birisi təsdiq etdi.

- Görəsən nə olub?

- Bəlkə Həsən arvadını döyüb?

- Yox əşşi! Onların tayfasında arvad döyən olmayıb. Atası Əbdül yadındadır də?

- Hə.

- Ömründə bir dəfə arvadına əl qaldırmışdı...

- ... qaldırmaq istəmişdi...

- ... hə, atan rəhmətlik, qaldırmaq istəmişdi, qayınları gəlib, o ki var çırpmışdılar.

- Hə, çırpmışdılar. Müharibədən iki il əvvəl. Özü də yaxşı çırpmışdılar. Xurd-xəşil eləmişdilər. Ona görə də Stalin onu müharibəyə aparmadı.

- Yox əşşi... Dəlilik kağızı almışdı, müharibəyə ona görə aparmadılar...

- Doğrudan? İndi bilirəm... Bəs onda nə olub orada?

- Bilmirəm. Yəqin nəsə olub.

- Hə. Nəsə olub...

Qonşulardan bir-iki qadın başlarını qapıdan çıxartdılar. Biri soruşdu:

- Ay Qulu qardaş! Nə olub?

- Keç evinə! Sənlik deyil! İstintaq gedən vaxt söz demək olmaz!

- Booy!!! Artıq istintaqmı gedir?

- Gedir, gedir! İndi gəlib sizdən də izahat alacağıq!

Qadın bir anda yox oldu. Qapının arxasından bağlanan cəftənin səsi gəldi.

Hay-haraya çıxan kişilər küçədə görsəndilər. Bir-ikisi Quluya tərəf getdi, əksəriyyəti isə Səlimin çayxanasına üz tutdu.

- Nə olub orada?

- Vallah, bilmirəm, mən də səs-küyə çıxmışam bayıra.

- Mənim də xəbərim yoxdur.

Əlabbasın yetimi və iti  bir az Qulunun ətrafında hərlənib çayxanaya yaxınlaşdılar.

- Ay bala, bir şey gördün? Orada nə olub?

- Polislər dalanın sonundakı zibillikdə terrorist tuturlar! – Uşaq şəstlə dedi. İt də hürüdü.

- Qulu dedi?

- Yox! Qulu mənə söydü, mən də ona!

- Bəs haradan bilirsən ki, terrorist tuturlar!

- Hamı tutur, biz də tuturuq də!!! Axşamadək televizorda göstərirlər!

Yarım saatdan sonra çayxanada boş yer yox idi. Səlim çay çatdıra bilmirdi. Hələ qonşudakı dükandan dörd dəst təzə stəkan-nəlbəki də aldırmışdı.

Polis maşınları artıq getmişdi. Ancaq yenə də nə baş verdiyindən xəbəri olan yox idi.

- Zibillikdə nəsə axtarırdılar...

- Yox, bu terrorist söhbəti deyil...

- Dustaq qaçıb türmədən...

- Deyirlər, atışma da olub... 

Bir az keçməmiş aşağı məhəllədən də bir neçə nəfər gəldi. Söhbət qızışdı:

- Əlabbasın oğlu deyir oradan meyid çıxarıblar...

- ... ikisini! Birinin başı kəsilibmiş!

- Yox əşşi! Silahlı adamlar olub, polisə müqavimət göstəriblər...

- Əməlli başlı atışma olub, eşitməmisiniz?

- Kim deyir?

- Deyirdilər.

- Sizin xəbəriniz yoxdur! Şəhərin mərkəzindən maşın qaçırıblar, polis də düşüb dallarınca...

- Nə maşını olub?

- O televizorda reklamı gedən maşın var ey, qarda gedəndə təkərlərindən itlər çıxıb maşını çəkən, görmüsən? Bax ondan!

- Hə, görmüşəm!

- Ay camaat, bu kişi gözü ilə görüb!!! Söylə görək necə oldu?

- Mən reklamını görmüşəm ey...

- Kişi, görübsən, niyə danırsan! Söylə görək necə oldu!

- Söylə də!

- Sən öl, söhbət burada qalacaq!

- Mən o maşının reklamını görmüşəm axı...

- Qədeş canı, bizi təhqir edirsən, heç kimə deyən deyilik! Bizi kişi saymırsan???

Maşının reklamını görən bir az döyükdü, ətrafına baxdı. Camaatın nəzərləri ona zillənmişdi.

- Vallah, öz gözlərimlə görməmişəm...

- Danış gəlsin!

- Eşitdiklərini danış...

Kişi lap duruxdu. Onun yanındakı köməyinə çatdı:

- Nə istəyirsiniz bundan? Görməyib, amma inanılmış... eee... mənbələrdən eşitdiyinə görə şəhərin mərkəzindən bərk gedən bir maşın qaçırıblar, hansısa nazirliyin qabağından. Üzlərində maska olub. Polis də düşüb dallarınca! Atışa-atışa düz bizim küçəyə gəliblər...

- ... başlarına yer qəhət imiş?

- ... mane olmayın, qoy söyləsin...

- Ölən və yaralananlar olub. Çoxsaylı... hətta Quluya da güllə dəyirmiş az qala...

- ... anası namaz üstə doğub... 

- … heyif…

Mərifət sakitcə durub maraqla danışılanlara qulaq asırdı. Xeyli camaat yığışmışdı. Hətta «Ağıllı» da onların arasında idi, hərdən bir gözaltı Səlimə tərəf baxırdı.

- ...deyilənlər görə, maşındakılardan ikisi qaçıb...

- ... biri yaralı olub...

- ... görəsən nə yaxşı televiziyadan gəlib çəkən-zad yoxdur?

- Yəqin hələ bilmirlər, yoxsa bura müxbirlə dolu olardı...

- Gəlmişdilər, gəlmişdilər! 

- ...polislər mikrofonları ilə kameralarını əllərindən alıblar...

- ... o qız var idi ey, müxbir, şəxsən burada olub!

«Ağıllı» şapkasını başından çıxartdı, sonra yenə başına qoydu. İkinci dəfə başına qoydu.

Mərifət onun üzünə baxdı.

«Ağıllı» gözləri ilə sağ tərəfində duran əli sarıqlı kişini göstərdi.

Mərifət yerindən qalxdı. «Ağıllı»nın yanına getdi. O nəsə pıçıldadı.

Mərifət «Ağıllı»nın işarə etdiyi kişiyə yaxınlaşdı:

- Sizi bir dəqiqə olar?

***

- Əgər polis bu dəqiqə sizin əl izlərinizi, ayaqqabınızın izlərinin hadisə yerindəki izlərlə tutuşdursa, evinizdə axtarış aparıb oğurlanmış pulları tapsa, başınıza nələr gələcəyini fikirləşirsiniz?

Kişi əlləri ilə başını sıxıb skamyada oturmuşdu. Mərifət siqaret çəkirdi.

- Axı haradan bilirsiniz ki, pulu mən aparmışam?

- Sizin üçün nə fərqi var?

- Hə… Fərqi yoxdur.

- Nəzərinə çatdırım ki, mən polis işçisi deyiləm...

- Bunun da mənim üçün fərqi yoxdur.

Mərifət bir siqaret də yandırdı. 

- Pul üstünüzdədir?

- Yox. Evdədir.

- Gedək!

- Haraya?

- Evinizə...

Evləri xeyli aralı idi. O qədər də hündür olmayan hasar, köhnə taxta qapı. Balaca bir həyət. Kiçik bir şüşəbəndə girdilər. Bura həm də mətbəx idi: bir küncdə qaz plitəsi qoyulmuşdu. Soyuducu, mətbəx stolu, su kranı, üstünə çay dəsmalı salınmış iki-üç stəkan, nəlbəki, boşqab...

Otağa keçdilər.

Mərifət çoxdan belə təmiz ev görməmişdi. Təmiz və kasıb. Təmiz və səliqəli. Təmiz və köhnə. Qədimi televizor, divan, arxası əyməli köhnə stullar. Masa. Üstündə gül qabı. Kitab rəfi. 

Mərifət qapının sol tərəfindəki divanda əyləşdi. 

Kişi rəfdən bir kitab götürdü. Remark, «Zəfər tağı».

Arasındakı pulları stolun üstünə qoydu. Yüz manatlıqlar.

Mərifət təəccüblə başını qaldırdı:

- Bəs avro? Dollar?

- Onları götürmədim. Daha doğrusu, götürdüm, ancaq sonra koridordakı ayaqqabı dolabının arxasına atdım.

- Niyə?

Kişi çiyinlərini çəkdi.

Mərifət götürüb pulları saydı: on doqquz ədəd yüz manatlıq idi.

Şüşəbənddəki qapı açıldı.

Mərifət əyləşdiyi yerdən içəri kim girdiyini görə bilmədi.

- Ata, evdəsən? Biz anamla dükana getmişdik. – Uşaq səsi fəxrlə dedi.

- Hə, Ramiz, dükana getmişdik. – Qadın səsi gəldi.

Ramiz dinmədi.

Şüşəbənddən mətbəx stolunun üstünə boşaldılan selofan bağlamaların xışıltısı gəldi.

- Altı kilo makaron-vermişel aldım. Üç kilo da kartof-soğan. Bir kilodan azacıq az da ət, yaman baha idi. Arxayın ol, bədxərclik etməmişəm, uşağın məktəb paltarının, dəftər-kitabının pulunu saxlamışam. Paltara gərək başqa yerlərdə də baxam, bir dükanda ucuz olur, digərində baha... 

Otağa balaca bir qız uşağı girdi, əlində də qovrulmuş şirin qarğıdalı torbası. Mərifəti görüb dayandı. 

- Camaatımızın qəribə psixologiyası var ey, - qadın davam edirdi, - ətsatan əvvəlcə məni tanımadı, tanıyanda da  dedi ki, «Dörd aydır ki, məndən ət almırsınız». Yaxşı ki, dükanda başqa alıcı yox idi.

Mərifət diqqətlə qadına qulaq asırdı.

Qadın Mərifəti görmürdü.

Təkcə uşaq diqqətlə ona baxırdı.

- Hələ o zibil qutularının yanında tumsatan yaşlı qadın var ey, nə desə yaxşıdır? «Filankəs imkanlıdır – gündə iki kisə zibil atır, filankəs isə ondan da imkanlıdır, o üç kisə atır». Zibil onlar üçün ailənin maddi vəziyyətinin barometri rolunu oynayır. Əslində düz deyir, amma bunu demək, hamının yanında xüsusi vurğulamaq  lazımdırmı? Sənin xəbərin var, arada bir-iki dəfə həyəti süpürüb torbaya yığmışam, aparıb atmışam ki, qarı nənə bizim barədə pis fikrə düşməsin...

Qadın güldü.

- Şükür, işə girmisən, avans da almısan, yəqin atmağa zibilimiz olar...

Qadın yenə güldü.

Fasilə yarandı. Mətbəxdən boşaldılan kartof-soğanın səsi gəldi.

- Deyirsən ki, yaralı əlin sənə mane olmayacaq? Təki olmasın, amma imkan tapan kimi ilk növbədə əlini müalicə etdirmək lazımdır... Yenə mebel, dülgər işidir? Deyirlər ki, indi o plastik qapı-pəncərə sexlərində yaxşı maaş verirlər... Sonra da, sən canın, gör televizoru təmir etdirə bilirsənmi... Uşaq bütün günü evdədir, aradabir cizgi filminə baxar. Elə biz də konserti –zadı dinləyərik..

Kişi yavaşdan öskürdü.

Sakitlik çökdü.

- Pulun qalanını bura gətir.- Kişi yavaşdan dedi.

Qadın otağa girdi. Mat-mat Mərifətə, onun əlindəki pullara baxdı. Sonra ovcunda tutduğu beş-altı kağız pulu stolun üstünə qoydu, qəpikləri də üstünə tökdü. Dayandı. Ərinə baxdı. Geri qayıdıb şüşəbənddən, içərisindən makaron, vermişel, iki litrlik günəbaxan yağı butulkası, bükülü ət  görsənən selofan kisələri gətirdi, stola yığdı. Sonda bayaqdan Mərifətə baxan qız uşağının əlindəki qovrulmuş qarğıdalı kisəciyini də alıb, kisələrin yanına qoydu.

Uşaq ağladı.

Qadın sakitcə uşağın başını tumarladı. Qız səsini kəsdi, anasına sığındı.

Mərifət daşa dönmüşdü.

Haradansa sərçələrin cikkiltisi gəldi. Külək ağacın budağını pəncərəyə vurdu.

Mərifət sakitcə pulları stolun üstünə qoydu:

- Ramiz, məni düzgün başa düşmədin. Deyirəm ki, bu pulları da götür, əlini müalicə etdir, qoy lap iki-üç ay çəksin, həm də mənim dostumun sexinə rəhbərlik et. – Sonra qadına tərəf çevrildi: - Bacı, bağışlayın, evə ayaqqabılı girmişəm. Ramiz, çıxaq bayıra, bir siqaret də çəkim, söhbətimizi açıq havada davam edək. 

Həyətə çıxdılar. Oradan da küçəyə.

Mərifət susmuşdu. Harayasa uzaqlara baxırdı.

Ramiz dilləndi:

- Altı aydır işləmirəm. Ustayam, əlim dəzgahın arasında qaldı. Həkimlər dedilər, düzgün müalicə olunsa, əlinin hərəkəti bərpa oluna bilər.

- İş yerindən kömək etmədilər? Xəstəliyə görə yardım, nə bilim nə?

- Nə kömək? Mən dülgər sexində yer və dəzgah icarəyə götürmüşdüm. Heç müqavilə-zad da bağlanmamışdı. Ayın əvvəlində icarə haqqını ödəyirdim, işləyirdim. Az da olurdu, çox da olurdu, dolanmamıza yetirdi. Yoldaşlarım da dedilər ki, sosial müdafiədən nəsə kömək etməlidirlər. Ancaq sex sahibi hay-həşir saldı ki, özüm təhlükəsizlik qaydalarını pozduğuma görə xəsarət almışam. Əmək müfəttişliyindən gəlib, çək-çevirə salanda kim cavab verəcək? Qaldım belə... Söz verdi ki, sağalan kimi yerimi özümə verəcək. Amma mən çıxandan iki gün sonra başqa adama icarəyə verdi.

- Evdə... səndən başqa işləyən yoxdur?

- Yox. Yoldaşım ixtisasca texnoloqdur, toxuculuq üzrə, işsizdir. Qızım da ki, ögrdün də, balacadır. On gündən sonra birinci sinifə gedəsidir...

- Bəs bu ... hadisə necə oldu?

- Bir siqaret olar? Çəkən deyiləm, ancaq...

Mərifət Raimzə siqaret uzatdı, yandırdı.

- Axşam pulu gətirəndə gördüm. Şəffaf selofan torbada idi. Səhərisi də, təsadüfən onun necə evdən çıxdığını gördüm. Yay vaxtıdır, köynəkdə idi. Pul üstündə olsa idi, mütləq hiss olunardı. Məni də yoldan elə bu çıxartdı...

Fasilə yarandı.

- Başa düşürsünüz, altı aydır bir qəpik əldə edə bilmirəm. Evdə bir manatlıq belə ərzaq yox idi. Uşaq məktəbə necə gedəcəkdi, artıq heç cür təsəvvür etmirdim...

Yenə fasilə yarandı. Ramiz öskürdü, siqareti yerə atdı.

- Hasardan aşdım. Qapını beş dəqiqəyə açdım...

Mərifət təəccüblə soruşdu:

- Seyf qapısını?

- Nəzərə alın ki, mən ustayam. Mebel, dülgər, xarrat işi... Hər şey əlimdən gəlir... Heç beş dəqiqə də çəkmədi... Evə girdim. Gözümə ilk dəyən masa oldu. Üstü toz idi, təkcə siyirmə olan hissəsində, üstdə toz silinmişdi. Yüzlük manatları götürüb cibimə qoydum. Avro ilə dolları isə, bayaq dediyim kimi, dolabın arxasına atdım. Koridorda… 

Fasilə yarandı.

- Yaxşı, Ramiz. – Mərifət gülümsündü, - dostumun sexinə rəhbərlik etməyə hazırlaş. Əlini də mütləq müalicə etdir.

Ramiz duruxdu:

- Bəs pullar?

- Qaytararsan. Qazananda…

- Dostunuzun həqiqətən sexi var?

Mərifət «dostlar»ını gözünün qabağına gətirdi. Şaqqanaq çəkib güldü:

- Yox! Yoxdur! Gərək özün tapasan sexi...

- Bəs... bəs.. necə məni... tapdınız?

Mərifət uğundu:

- Polisə zəng eləyib ... kimsə demişdi ki, dalanın sonundakı zibillikdə üç-dörd nəfər dalaşır... onlar də gəldilər... camaatın nə danışdığını isə özün eşidirdin... terroristlər, atışma, maşın qaçırdanlar... heç kəs evdən... pul aparıldığını demirdi... – Mərifət bu dəfə lap uğundu. – Təkcə səndən başqa...

Ramiz bir az fikirləşdi, sonra qımışdı:

- Mən lap axmaq imişəm ki...

- Özü də yekəsindən!!!!!!!!! – Mərifət əlavə etdi.

Və yenə güldü. 

Taxta qapı azacıq açıldı, Ramizin yoldaşı və qızı görsəndi. Uşaq onlara baxdı, sonra gülümsədi.

Ağacda sərçələr mehriban-mehriban cikkildəşirdilər. Hasarın üstündə tənbəl-tənbəl uzanmış pişik bic-bic onlara baxırdı. Yay günəşi insanlara əl edərək öz yolu ilə gedirdi. Külək adamları sərinlətmək üçün ehmallıca əsirdi.... 

***

- Hə, bir şey edə bildin?

Mərifət başını qaldırdı: qonşu idi, Xanım müəllimənin oğlu.

Stuldan qalxdı, çayçı Səlimə «sağ ol» deyib dilləndi:

- Gedək!

- Hara? 

- Sizə!!!

- Səhər getmişdik də?

- Bir də gedək də...

Qonşu tək deyildi. Yanında özü kimi birisi də var idi.

Getdilər. 

Əvvəlcə həyətə, sonra evə girdilər. 

Mərifət otağa göz gəzdirdi. Yerə diqqətlə baxa-baxa dal-dala koridora keçdi, sağdakı ayaqqabı dolabının içinə baxdı, sonra əlini dolabın arxasına saldı. Bir paçka beşyüzlük avro, bir paçka yüzlük dollar...

- Aaa!!! – Qonşunun ağzı açıq qaldı. – Bunlar buraya necə düşüb?

Mərifət çiyinlərini çəkdi:

- Nə bilim? Yəqin kefli olmusan, salmısan buraya.

- Mən içki içmirəm!

- Onda anaşadan-zaddan çəkibmişsən!

Qonşu qurudu:

- Sən ... nə... danışırsan???

Mərifət əli ilə pulları göstərdi, bir daha çiyinlərini çəkdi.

Qonşunun yanındakı dilləndi:

- Əsas odur ki, pullar tapıldı... Elə bu idi???

- Doğrudan ey!!! Bəs iki min manat hanı? – Qonşu pullara baxdı.

- Yəqin onları da yolda-zadda salıb itirmisən! – Mərifət dedi.

- Axı bir bağlamada idilər...

- Mən nə bilim ey? Buxarlanıblar! Qanad çalıb uçublar!!! Saxta imişlər, Mərkəzi Bank dövriyyədən çıxarıb! – Mərifət az qala bağırdı.

Qonşu ilə yanındakı duruxdular. 

- Nə isə, buna da şükür!!! Pulun üstünü birtəhəri düzəldərik. Gedək!

Həyətə çıxdılar.

Mərifət nəsə fikirləşib ayaq saxladı.

- Niyə dayandın? Mən gecikirəm, aparıb malın pulunu çatdırmalıyam,- qonşu dedi.

- Bəs... mənə bir şey vermirsən? – Mərifət qaşqabaqla soruşdu.

- Nə verim ey? Oğurluğun üstünü açmısan? Oğrunu tutmusan? Pul idi, unudub salmışdım dolabın arxasına, sən də tapdın, sağ ol!!! – Qonşu birnəfəsə dedi. Sonra isə dodağının altındı mızıldandı: - Elə məndən ötəri özünü güllə qabağına verib...

Yanındakı əlini cibinə saldı, beş manat çıxardıb Mərifətə uzatdı:

- Bəsindir! Bir araq al, iç, kef elə!

Mərifət götürmədi, arxasını çevirib həyətdən çıxdı. 

Sərçələr alçaq-alçaq cikkildəşirdilər. Pişik bir gözünü yumub, o biri gözünün altından murdar-murdar onlara baxırdı. Günəş yekəxana-yekəxana batmağa doğru gedirdi. Külək qancıq-qancıq yerdəki zir-zibili qaldırıb adamların üzünə çırpırdı...

***

Mərifət müəllimin kefi yox idi...

Oktyabr 2012-ci il.

